
 d Ианвар 21 ауха, инықәырԥшшәа 
ашьыжь асааҭ ԥшьба рзы амца акит Ла-
коба имҩаҿ игылоу Ацәыргақәҵарҭатә 
зал хада ахыбра. Уи арцәара иалахәын 
аҭагылазаашьа ҷыдақәа рзы Амини-
стрра амцарцәаратә машьынақәа.  Ам-
цабз иамҽханакит ҩбаны еихагылоу 
ахыбра, Аԥсныпресс акорр. адырра ҟа-
иҵеит ахҭыс ахьыҟалаз аҭыԥ аҟнытә.

«Ашәарҭара ӷәӷәа иҭагылоуп аԥсуа 
сахьаҭыхыҩцәа рыхьтәы фонд. Амилаҭтә 
сахьатә галереиа абылра иаҿуп. Ҳаӡит», ¬- 
лылаӷырӡқәа лыбла ихыҳәҳәыло имҩаԥы-
суа ахҳәаа азыҟалҵеит акультура аминистр 
инапынҵақәа назыгӡауа Динара Смыр.

Аԥсны Ахада Аслан Бжаниа амца зкыз 
Ацәыргақәҵарҭатә зал хада ахь днеит.

Аҭагылазаашьа ҷыдақәа рминистр Лев 
Кәыҵниа Аҳәыҭқарра Ахада иеиҳәеит амца 
шацралаз азы адырраҭара шыҟаҵаз 03:38 
азы Аминистрра аҷаԥшьарҭахь. Амца дыр-
цәон Аҟәеи, Гәдоуҭеи, Гәылрыԥшьи, Очамчы-
реи рҟнытә амцарцәаратә машьынақәа 11. 
Ашьыжь сааҭ 7 азы амца ырцәан.

Атәыла Ахада апрокуратура хада анапы 
ианиҵеит амцакра зыхҟьаз амзызқәа зегьы 
инҭкааны иҭырҵаарц.

Ауха иҟалаз амцакра иахҟьаны Аԥс-
ны Амилаҭтә сахьатә галереиа афоднқәа 
ирылхәдахеит.

«Снеи-ааиуа аҵәыуара саҿуп. Ари 
хлымӡаахроуп. Амцарцәаҩцәа ражәақәа 
рыла, ахыб амца акит́, иҟалап, афым-
цацәаҳәақәа еидкьыслазар. Асахьақәа 
зегьы блит. Ари харҭәаашьа змам цәыӡуп. 
Аԥсуа культура иаиуз аԥхасҭа ахәшьара 
узаҭом» - абас иҳәеит Амилаҭтә сахьатә га-
лереиа аиҳабы Сурам Сақаниа.

«Иуҳәар ауеит зегьы блит ҳәа. Ацәар-
гақәҵарҭатә зал аҩбатәи аихагылаҿы 
ишьҭан 4000 екземплиар инареиҳаны 
Амилаҭтә сахьатә галереиа афондқәа. 
Убарҭ рхыԥхьаӡараҿы иҟоуп Алеқсандр 
Чачба-Шервашиӡе иусумҭақәа 300 рҟынӡа. 
Ари цәыӡ дуӡӡоуп. Сылаӷырӡқәа сырхәаҽу-
еит, ацәажәара сцәыуадаҩуп». 

Маҷк аҭоурых. 1963 шықәса август 
20 азы Аԥснытәи АССР Аминистрцәа Рсо-
вет ақәҵара аднакылеит Аԥсуа ҳәынҭқар-
ратә музеи афилиал азинқәа аҭаны Аҟәа, 
Асахьатә галереиа аԥҵаразы.

Агалереиа аиҿкаара ихалаирхәт аҟаза-
ра бзиаӡаны еилызкаауаз Аҟәатәи аҳақьым 
Езекиель Лазар-иԥа Фишков. Уи агалере-
иа ҳамҭас иеиҭеит иҩны ахәҭаки (Пушкин 
имҩа, 24) 60 асахьақәеи. Фишков иколлек-
циаҿы иҟан аурыс сахьаҭыхыҩцәа Б.Пет-
ров, В.Контарев, О.Сегаль уҳәа егьырҭгьы 
русумҭақәа. Урҭ Аԥсны иаҭаахьан XX 
ашәышықәса алагамҭазы. 

1964 шықәса март 17 азы имҩаԥы-
сыз агалереиа аартраҿы Аԥсны 
асахьаҭыхыҩцәа М.Ешба, О.Брендель, 
И.Цомаиа, В.Иуанба уҳәа егьырҭгьы ру-

сумҭақәа ҳамҭас иарҭеит. Х-залк рҟны ик-
наҳан аҭыхымҭақәа 100, иара убас аскульп-
туратә усумҭақәа 20.

Ашықәсқәа цацыԥхьаӡа агале-
реиа афондқәа хаҭәаауан Аԥсны 
асахьаҭыхыҩцәа русумҭақәа рыла.

1985 шықәса маи 17 азы, иналукааӡаша 
аԥсуа сахьаҭыхҩы А.К.Чачба-Шервашиӡе 
(1867-1968) иԥсыбаҩ ааганы Аҟәа анышә 
ианамардоз аҽны, Асахьатә галереиа аекс-
позициа ииаган Лакоба имҩа, 31 ахь. Убро-
уп уажәы иахьыҟоу Аԥсны асахьаҭыхыҩцәа 
Реидгыла.

1992-1993 шықәсқәа рзы Аԥсны жәлар 
Рџьынџьтәылатә еибашьра ашьҭахь агале-
реиа аекспозициа аркын.

1994 шықәсазы Аԥсуа ҳәынҭқарратә му-
зеи Асахьатә галереиа ахьӡ еиҭакын Ами-
лаҭтә сахьатә галереиа ҳәа, насгьы зха-
ла иҟоу ҳәынҭқарратә усҳәарҭаны иҟалеит. 

1997 шықәсазы Аԥсны Раԥхьатәи Аха-
да Владислав Григори-иԥа Арӡынба иқәҵа-
рала Амилаҭтә сахьатә галереиа иазалхын 
Пушкин имҩа, 8 аҟны иҟаз ареволиуциа ҟа-
лаанӡатәи аҳәса ргимназиа ахыбра. Иаар-
ласны, раԥхьаӡа акәны арҽеиратә усурақәа 
ирылагеит, аха амалқәа ахьазымхоз аҟнытә 
иаанкылатәхеит. 

Агалереиа афонд аҿы иҵәахын Алеқ-
сандр Чачба-Шервашиӡе, Варвара Бубнова, 
Борис Петров, Владимир Контарев, Марина 
Ешба, Витали Лакрба, Валери Гамгиа, Вита-
ли Џьениа, Амиран Адлеиба, Ольга Брендель 
уҳәа еицырдыруа аԥсуа сахьаҭыхра азҟа-
зацәа русумҭақәа ԥшьнызқь инареиҳаны. 

– 150 раҟара аԥсуа сахьаҭыхыҩцәа ру-
сумҭақәа еиқәхеит, – абас лҳәеит «Абаза-ТВ» 
иалҭаз аинтервиу аҿы Аԥсны акультура ами-
нистр инапынҵақәа назыгӡо Динара Смыр. 
Урҭ иреиуоуп Виктор Шьчеглов, Хәыта Аҩӡба, 
Сергеи Сангалов, Сергеи Габелиа, Виссарион 
Ҵәыџьба уҳәа егьырҭ авторцәа. 

Акультура аминистр инапынҵақәа на-
зыгӡо лажәақәа рыла, Алеқсандр Чачба 
иусумҭақәа акызаҵәыкгьы еиқәымхеит. 

Аҟәа ақалақь аҩнуҵҟатәи аусқәа 
русбарҭа аматериал аизгара иаҿуп амца зы-
цралаз асахьаҭыхыҩцәа Реидгыла Ацәыр-
гақәҵарҭатә зал хада аҟны. Ишьақәыргыло-
уп абылра-техникатә експертиза. 

Амца ацраҵара инаркны абылра 
зыхҟьаз аганахьала еиуеиԥшым аверси-
ақәа ирыхәаԥшуеит.

Акьыԥхь иазирхиеит 
Б. Қаџьиа

Агазеҭ шьаҭаиркит Д.И. Гәлиа 1919 ш. февраль 27 азы

Аилацәажәара 

 d Аусурҭадара апроблема, 
аус зуа рыԥсҭазаара ахаҭаб-
зиара аиӷьтәра, аҳәынҭқарреи 
абизнеси русеицура аԥеиԥш 
иалацәажәеит Ахада Аслан 
Бжьаниеи анападкылаҩцәа 
рхаҭарнакцәеи реиԥылараҿы.

Атәыла Ахада аиԥылара иа-
лахәыз ҭабуп ҳәа реиҳәеит ае-
кономика арҿиара иацхрааз, 
аҳәынҭқарратә биуџьет аҟаҵар-
бақәа акырӡа еиӷьызтәыз лыҵшәа 
бзиала русуразы. 

«Уаҩ деигәырӷьоит атәы-
ла абиуџьет аҟны иахьа шәа-
ра шәлагаламҭа Урыстәылатәи 
Афедерациа ацхыраара аасҭа 
иахьеиҳау. Шәџьабаа ахә ҳарак-
ны иаҳшьоит, иара убас Аԥсназы 
иҟашәҵо рацәоуп», – иазгәеиҭеит 
Аҳәынҭқарра Ахада.

Ахада ихшыҩ рзишьҭит 
апроблемақәа. Урҭ рҭыԥ рықәҵа-
ра иаҭахнатәуеит аҳәынҭқарреи 
абизнеси русеицура. Уаанӡа аиԥш, 
иҵарны иқәгылоуп аусурҭадара 
апроблемақәа. 70 нызқьҩык аусу-
ра зылшо усурҭала еиқәыршәам. 

«Ари ас иаҳзааныжьуам. 
Ҳәынҭқаррак иадамхаргьы, уи моу 
аҿиара змоу аҳәынҭқарраҵәҟьа 
ари аҭагылазаашьа ас иааннажьу-
ам», – иазгәеиҭеит Аслан Бжьа-
ниа, иагьациҵеит ақыҭақәа рҟны 
аусурҭа ҭыԥқәа рыҟаҵара иаҵа-
накуа шмаҷым.

«Ақыҭанхамҩатә аалыҵ агана-
хьала иҟоу аҭахра ақыҭақәа ре-
иҭарҿиара ԥхьаҟа изго акакәны 
иҟалар ауан. Абраҟа абизнес-хе-
идкылақәа иҟарҵо ацхыраара ада 
ԥсыхәа ыҟам. Абри азҵаара аҭыԥ 
ақәҵарагьы ахатәҷыдара змоу 
аԥсуа культура аиқәырхарагьы 
иацхраауеит. Ақыҭа еиҭарҿиауа, 
ҳара иҳарӡуам аԥсуа культура», 
– иаҵишьит Аҳәынҭқарра Ахада.

Атәыла ашәарҭадара ха-
хаҵәҟьа иахьыԥшуп уи аеконо-
микатә ҭагылазаашьа. Абизнес 
Аԥсны еснагь иацхраауан, иахь-
чон уи аекономикатә суверенитет. 

«Уӷәӷәаны уҟаларц азы, ушьа-
пы аӷьараҳәа уқәгыларц азы 
убеиазароуп, – иҳәеит Ахада. – 
Аамҭақәак рзы аполитика аеконо-
мика анапхгара анаҭар ауеит. Аха 
иахьугалакгьы зегьы мҩақәызҵо, 
анапхгара рызҭо аекономика ауп», 
– иазгәеиҭеит Аслан Бжьаниа.

Анаҩсан, Аслан Бжьаниа аиԥы-
лара иалахәыз ргәаанагарақәа 
дырзыӡырҩит.

Ахада апроблемақәеи ақәҿи-
арақәеи ртәы изеиҭеиҳәеит 
зҭакԥхықәра ҳәаақәҵоу аилаза-
ара «Еко Фиш» аԥҵаҩы Инал Ал-
боров.

«Иааидкыланы ҳусура уа-
лацәажәозар, аилахәыра қәҿи-
арала аус ауеит, аҵыхәтәантәи 
ҩышықәса рыҩнуҵҟала иалҳар-
шаз рацәоуп, ииасхьоу 30 шықә-
са рыҩныҵҟала аасҭа. Аус руеит 
х-мшԥҵәак, зны-зынлагьы шьам-

хахьы аӡы иӡаагыланы», – иазгәе-
иҭеит Алборов. 

Иара иажәақәа рыла, апробле-
мақәа ыҟоуп валиутала, ма-
аҭла аԥарашәарақәа ргана-
хьала. Зны-зынла џьыбаҭыхла 
аԥарашәараа ҳақәшәоит абан ктә 
хыԥхьаӡаларақәа рганахьала иҟоу 
апроблемақәа ирыхҟьаны. Аха Ал-
боров агәыӷра имоуп абарҭ азҵа-
атәқәа рҭыԥ ишықәҵахо ала.

Аилахәыра «Аԥсны аҩқәеи 
аӡқәеи» аиҳабы Николаи Ачба 
иазгәеиҭеит ҳазну ашықәс азы 
раалыҵ ахәԥса шышьҭыҵыз 7-8 
процент рыла.

«Акадрқәа рганахьала пробле-
ма ҳәа акгьы ҳамам. Аха да-
ара иуадаҩуп иазыҟаҵоу ас-
пециалистцәа  рыԥшаара ,  
уацәымшәакәа акыр иаԥсоу 
ашьақәгылашьа знапы иануҵа-
ша. Ашьақәгыла ахәгьы зны-зынла 
50 нызқь доллар рҟынӡа инаӡоит. 
Ауаҩы атехника аус аируеит, нас 
мызқәак рыла уи аус азымуа иа-
ақәхоит, иара ахара ҳәа акагьы 
идым –  мацара аус аирурц азы 
аҵара далымгац. Абраҟа агха-
ԥхақәа ҳамоуп», – иазгәеиҭеит 
абизнесуаҩ.

Николаи Ачба агәҭынчымра 
шимоу иҳәеит, иҟоуп мызкы 45-
50 нызқь мааҭ ауалафахәы мап 
ацәызкуа, аха иаҭаху ақыҭаҿы 
аусура ауп. Абри аҟнытә анапад-
кылаҩцәа егьырҭ атәылақәа рҟын-
тәи аусуҩцәа раагара рықәшәоит.

«Ҭаџьықьысҭан, Узбекисҭан, 
Аҩадатәи Кореиа  руааԥсы-
ра аусурахь инаҳамԥхьар ада 
ԥсыхәа ҳауам, идырҳауа аԥарақәа 
зегьы Аԥсны акәӡам иахьнырхуа», 
– иҳәеит Ачба. 

«Аԥсуа ҩы агьама ахьыбзиоу 
азы аџьармыкьаҿы ӷәӷәала ирҭа-
хуп. Аҭира аганахьалагьы пробле-
ма ҳамаӡам», – иҳәеит иара.

Николаи Ачба ажәалагала ҟа-
иҵеит аҩыҟаҵара иаҿу аԥсуа 
нападкылаҩцәа иҵегьы актив-
ла ирыдгылаларц, аӡахәаҭрақәа 
рымҽхак дырҭбааларц. Абри ага-
нахьала ахықәкытә програм-
ма «Ақыҭанхамҩа арҿиара» 
инақәыршәаны, ақыҭанхамҩа 
Аминистрра иалшон шықәсык 15-
20 гектар аӡахәаҭрақәа рыҟаҵа-
ра апроектқәа рыдгылара. Ачба 
иажәақәа рыла, гектарк аӡахәаҭра 
2,5 миллион мааҭ рҟынӡа итәоит. 
Ԥшьышықәса рыла ҳара иҳаур 
ауан 100 гектар рҟынӡа аӡахәаҭра 
ҿыцқәа», – иазгәеиҭеит Аԥсны 
аҩыҟаҵаҩ хада.

Аиԥылараҿы иқәгылеит егьырҭ 
анападкылаҩцәаггьы. Урҭ атәыла 
Ахада ҭабуп ҳәа иарҳәеит аԥсуа 
бизнес ахаҭарнакцәа рышҟа иҟа-
иҵо ахшыҩзышьҭразы. 

Аҭакс Аслан Бжьаниа иҳәеит 
абизнес-хеидкылақәеи амчреи 
ҳаԥхьаҟагьы лыҵшәабзиала ру-
сеицура дшақәгәыӷуа.

«Ҳхы неидкыланы, шәара 
ишәымоу аԥышәа ииашан иа-
ларҵәаны, ҳара ҳазкылсроуп ае-
кономика арҿиара даҽа ҩаӡа-
рак. Уи агәра згоит», – иазгәеиҭеит 
Ахада.

Атәыла ашәарҭадара 
аекономика иахьԥшуп
Аиԥылара

Хнырҳәышьа змам

Адоуҳатә культура ацәыӡ ду

Аԥсны аҳәынҭқарратә дачақәа 
Русбарҭа аиҳабы Беслан Кәыҵниа аӡиа 
Риҵа аҟны иҟоу «Сталин идача» аукци-
он аҟынтәи ирҭиизшәа аинформациа 
аларҵәара инамаданы аҳәамҭа ҟаиҵеит. 

Беслан Кәыҵниа атәылауаа ауа-
ажәларра рыҩныҵҟа аибарххареи 
аҭагылазаашьа ашьақәҟьареи иашьҭоу 
џьоукы ирҳәо, ирыҩуа харҵаанӡа, уи 

аԥхьа ироуз адыррақәа аофициалтә 
хыҵхырҭақәа рҟны игәарҭаларц азы 
ааԥхьара ҟаиҵоит. 

Аҳәамҭаҿы, ахәҭакахьала, иазгәаҭо-
уп: «Аоппозициатә амассатә инфор-
мациа ахархәагақәа рҟны ицәырҵит 
Сталин идача аукцион аҟынтәи 850 
нызқь мааҭ ҳәа иаазхәаз, ари аҭыԥ аҟ-
ны акурорт аҟаҵара згәы иҭоу, иааи-
уа хәышықәса ирылагӡаны 800 мил-
лион мааҭ ширҳауа атәы зҳәо ауаҩы 
ивидеонҵамҭа. «Ҳара араҟа зеиӷьаҟам 
акурорт ҳаргылараны ҳаҟоуп, уи қьы-

рала Москватәи VIP-клиентцәа ираҳҭа-
лоит, иҳамоу азԥхьагәаҭарақәа ры-
ла, иааиуа хәышықәса рыҩныҵҟа 800 
млн. мааҭ ҳарҳароуп»,– ҳәа иҳәоит 
авидеонҵамҭаҿы ари ауаҩ, убри аан 
уи адача ахыбрақәа рҭеиҭыԥш, рхаҿра 
ԥсаххаӡом ҳәа иазгәеиҭеит. «Офици-
алла иаҳҳәоит, ари аинформациа ши-
ашам, уи акыр аҵабырг ишацәыхароу. 
Риҵатәи амилаҭтә парк аҵакыраҟны 
иҟоу Сталин идача - милаҭтә малуп, 
аӡәы иааихәаратәы аҭагылазаашьа ҟа-
лараны иҟаӡам.

Ишәгәалаҳаршәар ҳҭахуп, ари 
адача акәша-мыкәша уажәаԥхьагьы 
имаҷымкәа еиуеиԥшым ацәажәарақәа 
шцәырҵхьаз — ари аҭоурых ҿыцӡам 
ҳара ҳзы.

 Убас, 2005 шықәсазы амассатә ин-
формациатә хархәагақәа рҿы еицыр-
дыруа Урыстәылатәи анаплакҩы, ама-
луаҩы, амиллиардер Олег Дерипаска 
Аԥсны анапхгара иақәырҵаз ахәԥ-
са – 10 миллион доллар ҳәа ари ада-
ча ааихәар иҭахын ҳәа аинфомациа 
цәырҵит. Ари ажәабжь аҽаԥҽра аныҟа-
ла ашьҭахь, аобиект усҟан Москва аха-
дас иҟаз Иури Лужков иаадырхәеит ҳәа 
рҳәо иалагеит.

Иџьоушьаратәы иҟаӡам, ари аҩы-
за иблахкыгоу аҭыԥ ԥшӡаҿы, Аԥс-
ны ахьыршәыгә ҳәа иԥхьаӡоу аӡиа 
Риҵа аԥшаҳәаҿы игылоу ари аоби-
ект хыԥхьаӡара рацәала ауаа рылаԥш 
задхало, насгьы убри инамаданы лас-
сы-лассы еиуеиԥшым, џьара ака-
ла ишьаҭаркым, имцырку ацәажәа-
рақәа захылҿиаауа». Беслан Кәыҵниа 
даҽазнык ауааԥсыра ироуа аинфор-
мациа аофициалтә хыҵхырҭақәа рҿы 
игәарҭаларц азы ааԥхьара ҟаиҵеит.

Амц жәабжь

Милаҭтә малуп, аҭира 
ҟалараны иҟаӡам

 d Ақьырсиантә ныҳәа дуқәа ируаку 
– Иаса Қьырса Иӡаахра Амшныҳәа 
иаԥхьанеиуа ахәылԥаз ажьыр-
ныҳәамза 18 иақәшәоит.  

Ари ауха, ишаԥу еиԥш, ақьырси-
анца ачарыц иалху ацхеи ашәырҩеи 
зларҵо ачгьахьачыс хаа ҟарҵоит. 
Ари ачыс жәытә-натә аахыс аиҭаҿи-
ара, аԥсҭазаара ахацыркра символра 
азнауан.  

 Ари амш ауха аӡы аԥшьара 

мҩаԥысуеит. Аӡы рыԥшьоит ажьыр-
ныҳәа 18 аухеи ажьырныҳәа 19 
аҽынгьы.

 Анцәа дхазҵо ауахәамақәа рҿы 
еизоит иԥшьоу аӡы ргарц азы. Ари 
аӡы ацәеижьи адоуҳаи арыцқьоит, 
изҩыдоуп ҳәа иԥхьаӡоуп. Иара убас 
ари аӡы ԥхасҭахаӡом ҳәа агәаанага-

ра ыҟоуп. Иара шьыжьхьа уфаанӡа, 
улахь-уџьымшь ӡатәны, Анцәа иахь 
уныҳәа-ныԥхьаны  ҿамҩак-ҿамҩак 
ужәлар ауп. Адин ныҟәызго ақьыр-
сианцәа ачгара иҵоуп, убри аҟнытәи 
дара абжьааԥны ари ахәылԥаз «ам-
ла иакуа ахәылԥаз» ҳәа иашьҭоуп.   
Мацара иуфар иҟало хыхь зыӡбахә 
ҳҳәаз ачгьахьатә чыс ауп. Ас еиԥш 
акрыфараҿы аҽынкылара ажәытәан 
Аҽӡаахра аламҭалазы ауаа зынӡа 
афатә адкылара мап ахьацәыркуаз 
ауп изыдҳәалоу.

 Аԥсны ауахәамақәа зегьы рҿы 
аныҳәатә анцәаимҵаныҳәарақәа 
рымҩаԥгара мҩаԥысит. Анцәа дзых-
шаз Ацқьа Мариа Лгәырӷьаҿҳәаша 
Аҟәатәи акафедралтә уахәамаҿы 
ахәылбыҽхатәи анцәаимҵаныҳәара,  
Анцәахаҵаратә Литургиа, мҩаԥган иа-
ра убас аҵыхәтәаны аӡы рыԥшьеит.

Ақьырсиантә 
ныҳәа ду

Аӡаахра Амш

 d Ауаҩы ихы азыгәдуреи итәы-
лауаҩра аԥсахареи еизнарҳау-
еит амилаҭтә доуҳатә культура. 
Еиҵагыло абиԥарақәа инарҵаула-
ны ирнырратәы идеилнаркаауеит 
шаҟа иҵаулоу рыжәлар рҭоурых 
адацқәа.

Аԥсуа жәлар рдоуҳатә культу-
ра ахәҭа хадақәа ируаку атеатртә 
ҟазара ашьаҭа кын, ишдыру еиԥш, 
сынтәа диижьҭеи 150 шықәсхыҵра 
азгәаҳҭо, ҳдоуҳа ауасхыршьҭаҵаҩ 
Дырмит Гәлиа иаԥшьгарала, иаҳхы-
сыз ашәышықәса актәи ажәашықә-
сақәа раан. Анаҩс, уи аҟазара аҩаӡара 
еизҳаларц Аԥсны анапхгара рықәҵа-
рала, 95 шықәса раԥхьа – 1929 шықә-
сазы, Аҟәа иаартын раԥхьаӡатәи аԥ-
суа театртә студиа. Уи анапхгаҩыси 
рҵаҩы хадаси даҭан Кандрат Ӡиӡа-
риеи Константин Ковачи арӷьажәҩа-
ны извагылаз Уасил Домогаров. Уи 
ааӡамҭацәа, актиорцәа раԥхьатәи ра-
биԥара рыԥсабаратә баҩхатәреи рза-
нааҭтә ҟазара разыҟазаашьеи рыла 
ишьақәдыргылеит аԥсуа милаҭтә дра-
матә театр атрадициақәа. Аԥсуа театр 
иагәыцәхаз акорифеицәа, ахәаԥш-
цәа наӡаӡатәи рыбзиабара зцызаа-
уа: Леуарса Касланӡиа, Азиз Агрба, 
Шәарах Ԥачалиа, Минадора Зыхәба 
уҳәа. Ашәышықәса аҽеиҩшамҭаз иа-
арыҵагылаз абиԥара дырхаҭарна-
кын Аԥсны жәлар рартист Сергеи Вик-
тор-иԥа Сақаниа. Уи, 1958 шықәса 
рзы Ш. Русҭавели ихьӡ зху Қарҭтәи 
атеатртә институт аҟны иҵара анхир-
кәша инаркны, ирҿиаратә биографиа 
иузаҟәымҭхо иамадан С. Ҷанба ихьӡ 
зху Аԥсуа ҳәынҭқарратә драматә те-
атр. Изгәакьаз аԥсуа жәлар рҟазара 
амаҵ аура иԥсҭазаара зегьы азкын, 
иааирԥшуан аҟыбаҩ ҷыда, аусуразы 
агәацԥыҳәара, ахамеигӡара.

Атеатри акинои иналукааша аԥсуа 
актиорцәа ируаӡәкыз Сергеи Сақа-
ниа 50 шықәса инарыцны аус ахьи-
уаз, Аԥсуа ҳәынҭқарратә театр аҟны 
ибаҩхатәра ааԥшит адраматә ҟаза-
ра еиуеиԥшым ажанрқәа рҟны. Иԥ-
сы ҭанаҵы, амилаҭтәи, адунеитәи 
литературақәа рыклассикцәа рпие-
сақәа рыла иқәыргылаз еиуеиԥшым 

аспектакльқәа рҿы дыхәмарит 60 
инареиҳаны арольқәа. Аха еиҳа-
рак ибаҩхатәра ахьааԥшыз аԥсуа 
шәҟәыҩҩцәа Б. Шьынқәба, Р. Џьопуа, 
А. Мықәба уҳәа егьырҭгьы рҩымҭақәа 
рыла инаигӡоз ахаҿсахьақәа рҟны 
ауп.

Сергеи Сақаниа илагала рацәоуп, 
иара убас, амилаҭтә сатиреи аиумо-
ри ржанр ашьақәгылараҿы. Иахьа Р. 
Гәымба ихьӡ зху аҳәынҭқарратә фи-
лормониаҿы, иаҳхысыз ашәышықә-
са 70-тәи ашықәсқәа рзы иаԥҵахаз 
аминиатиурақәа ртеатр «Чарирама» 
анеиҿкааха инаркны, уи ахадаратә 
еилазаара шьақәзыргылоз еицырды-
руа актиорцәа: Амиран Ҭаниа, Мажара 
Зыхәба, Хәыта Џьопуа, Чынчор Џьениа 
дыруаӡәкын.

Илшамҭақәа маҷмызт жәлар рар-
тист асахьаркыратә фильмқәа рҟны 
еиуеиԥшым арольқәа рынагӡараҿгьы. 
Иаҳҳәозар, Шь. Аџьынџьал иҩымҭа-
ла иаԥҵоу «Иԥшьоу ажьирҭа асар-
кьал», Б. Шьынқәба иҩымҭала иҭы-
ху «Хҭырԥа шкәакәа», Ф. Искандер 
ирҿиарала «Анапыхьараџь» уҳәа иҵ. 

Сергеи  Сақаниа  актиор 
ибаҩхатәра анаҩсангьы илан араз-
ра, ақьиара, ауаҩы иеилкаара, ицхы-
раара, иџьоушьаратә аиумор, алахҿы-
хра уҳәа реиԥш иҟоу ауаҩытәыҩса 
ихаҭаратә цәаҩа бзиақәа.

Иара изы зегь реиҳа ихадоу 
ҳамҭан ахәаԥшцәа рыбзиабара. Уи 
ззанааҭ бзиа избоз, ҭакԥхықәра ҳа-
ракыла иназыгӡоз ҟаза дуун.

Ҳажәлар ргәалашәараҿы Аԥс-
ны жәлар рартист Сергеи Сақаниа 
даанхоит дҵеи хатәраны, зҟазара 
ала аԥсуа профессионалтә театр 
зхыҽхәалаша, уи аҭоурых адаҟьақәа 
зырҭбааз, наӡаӡа зыхьӡ ԥшьа анха-
ло хаҭараны.

Збаҩхатәра 
ҳаракыз
Зыхьӡ камшәо

Ахра Анқәаб

 d Аԥсны Аԥыза-министр Алеқсандр 
Анқәаб дырԥылеит Аԥсуа Иаша-
хаҵаратә Уахәама адинмаҵзуҩцәа 
– аиереи Виссарион, аиереи Долмат, 
аиеромонах Давид, – иаанацҳауе-
ит Аминистрцәа Реилазаара апрес-
с-маҵзура.

Аиԥылараҿы Аԥыза-министр адин-
маҵзуҩцәа иреиҳәеит Аԥсуа Иашахаҵа-

ратә Уахәама  ахыбрақәа реиқәырха-
реи ирыгу-ирыбзоу аҟаҵареи рзы Аԥсны 
Аиҳабыра имҩаԥырго аусқәа. 

«Ихыркәшоуп Мықәтәи акафед ралтә 
уахәама ахыб ҿыц ақәҵара», – абас ре-
иҳәеит аиԥылара иалахәыз Алеқсандр 
Анқәаб.

Ҳазну аамҭазы аиашахаҵаратә ҩы-
чара зеиуахкы ыҟаӡам абаҟа – Бедиатәи 
ауахәама ахыб аԥсахра аҽазыҟаҵара 
иаҿуп. Уи ақырҭуа-аԥсуа еибашьра аан 
ааха ӷәӷәа аиуеит. 

Аԥыза-министр Аԥсуа Иашахаҵаратә 
Уахәама ахаҭарнакцәа агәра диргеит 
аҳәынҭқарра алшарақәа зегьы ахы иша-
нархәо ажәлар рдоуҳа-материалтә ҭынха 
аиқәырхаразы. Иаарласны Аԥсуа Иаша-

хаҵаратә Уахәамеи аҭоурых-культуратә 
ҭынха ахьчара Аҳәынҭқарратә усбарҭеи 
ақәыршаҳаҭны иазгәаҭоуп егьырҭ ақьыр-
сиан баҟақәа рҟынгьы аиҭашьақәыргы-
ларатә усурақәа рымҩаԥгара.

Аиереи Виссарион адинмаҵзуҩцәа 
рыхьӡала Ахада Аслан Бжьаниеи Аԥы-
за-министри рахь ҭабуп ҳәа иҳәеит аҭо-
урых-культуратә ҭынха аиқәырхареи, 
иааидкыланы Аԥсуа Иашахаҵаратә 
Уахәама аҭахрақәеи рахь ҷыдала иҟарҵо 
ахшыҩзышьҭразы. 

Аԥыза-министри Аԥсуа Иашахаҵа-
ратә Уахәама ахаҭарнакцәеи ҳазнылаз 
ашықәс азы ақәҿиарақәа рзеиӷьибашье-
ит, иагьышьақәдырӷәӷәеит ҳаԥхьаҟагьы 
аусеицура ишазхиоу.

Адоуҳатә ҭынха

Мықәтәи 
ауахәама 

Аԥыза-министр Алеқсандр Анқәаб 
аилацәажәара мҩаԥигеит Аԥыза-ми-
нистр актәи ихаҭыԥуаҩ, аенергетикеи 
атранспорти рминистр Џьансыхә Нан-
ба, Аԥыза-министр ихаҭыԥуаҩ, афи-
нансқәа рминистр Владимир Делба, 
Аԥыза-министр ихаҭыԥуаҩ, аеконо-
мика аминистр Кристина Озган, Аиҳа-
быра Раппарат анапхгаҩы Давид 
Сангәлиа, Аԥыза-министр ицхырааҩ 
Дмитри Шамба алархәны.

Аилацәажәараҿы ирзааҭгылеит 
Ахада Аслан Бжьаниа инапынҵақәа, 
2023 шықәсазы ирыдыркылаз Аиҳа-
быра рықәҵарақәа, рыдҵақәа ирына-
гӡашьоу, иара убас ҿыц еиҿкаау Аԥсны 
аенергетикеи атранспорти рмини-
стрра ашьақәыргылара азҵаарақәа.

Аиԥылара аихшьалақәа рыла, 
Аԥыза-министр Аиҳабыра рнапхга-
ра рнапы ианиҵеит ирыдыркылахьоу 
ақәҵарақәа рынагӡара иазку аусура 
хдыркәшарц, Ахада иҟны иҟалараны 
иҟоу аицәажәара ашҟа ихаҭәаау аин-
формациа аздырхиарц.

Аилацәажәара

Анапынҵақәа рынагӡаразы

Аԥсны Ахада Аслан Бжьаниа дырԥылеит 
анапхгаҩы Андреи Белианинов хадас дыз-
моу Евразиа ажәларқәа Рассамблеиа аделе-
гациа, – иаанацҳауеит Ахада ипресс-маҵзура.

Бжьаниеи Белианинови Ашықәс ҿыц 
еидырныҳәалеит, ирзеиӷьибашьеит аҭын-
чра, ақьиара. 

Аиԥылараҿы ирылацәажәеит агумани-
тартә усхк аганахьала аусеицура азҵаарақәа. 

«Шәара иахьа шәнапы злаку азҵа-

арақәа акырӡа рыҵаркуеит, избанзар 
урҭ хықәкыс ирымоуп аинтеграциатә 
процесқәа ралыршара, наҟ-ааҟ еибаҭа-
ху ажәларқәа реизааигәатәра», – иҳәеит 
Бжьаниа, иагьазгәеиҭеит ажәларқәа рыб-
жьара аиҩызареи аусеицуреи рырӷәӷәа-
раҿы жәлар рдипломатиа аҵакы.

Аганқәа рылацәажәеит ахәыҷқәа 
рыԥсшьареи ргәазҩыдареи аиҿкаа-
ра иамоу алшарақәа.

«Даара ибзиахон шықәсынаҟьак 
аус зуа жәларбжьаратәи алагер Аԥсны 
еиҿкаазҭгьы, избанзар шәара шәтәы-

ла аҳауатә ҭагылазаашьа уи акырӡа 
иарманшәалоит», – иҳәеит А.Белиа-
нинов.

Аслан Бжьаниа агәра диргеит 
атәыла анапхгара ргәы ишҭоу заԥшь-
гамҭақәа аҭынчреи аинҭәылареи рахь 
рхы зырхо аиҿкаарақәа аус рыцура.

Андреи Белианинов атәыла Аха-
да ҭабуп ҳәа иеиҳәеит иԥхаӡа адкы-
ларазы, Евразиа ажәларқәа Рассам-
блеиа аԥшьгамҭақәа рыдгыларазы. Уи 
иажәақәа рыла, ари жәларбжьаратәи 
ҭыԥны иҟоуп, Евразиатәи аконтинент 
атәылақәеи ажәларқәеи рыбжьара 
аимадарақәа рырӷәӷәаразы уасхыруп.

Аиԥылара далахәын Гал араион 
ахадара аиҳабы Константин Ԥилиа.

Евразиа ажәларқәа Рассамблеиа 
аделегациа рԥылара
Аусеицура

2024 шықәса ажьырныҳәамза 1 инар-
кны Оҭаԥтәи Абрыскьыл иҳаԥы иаҭааит 
200-ҩык инарзынаԥшуа ауаа.

Аҳаԥы аусзуҩы Елисо Ҳаџьымба 
лажәақәа рыла, ҽнак аҳаԥы иаҭаауан 
20-ҩык инарзынаԥшуа ауаа, урҭ зегьы рзы 
имҩаԥган аныҟәарақәа. Лара лгәаанага-
рала, иаҭаауаз асасцәа рхыԥхьаӡара еиҳа-
харц алшон, аха амшцәгьақәа ирыхҟьаны  
аӡы ахьышьҭыҵыз аҟнытә аҳаԥы ҩымш 
иаркын. Аҭааҩцәа бжеиҳан аҳаԥы аӡбахә 
раҳауеит рҩызцәеи ирдыруа ауааи рыҟ-
нытә, убри азы аусзуҩы лажәақәа рыла, 

аҳаԥы иаҭаауан рхатәы транспорт ала.
Абрыскьыл иҳаԥы – ари рацәак 

иҭҵаам абжьындахыбтә хкы ахь иаҵа-
накуа акарсттә ҳаԥқәа иреиуоуп. 
Аҳаԥы аҩнуҵаҟа иуԥылоит ирацәа-
ны аҳашкнаҳақәеи аҳашҳашьаҟақәеи. 
Аҳашҳашьаҟақәа руак аҳаракыра наӡо-
ит жәаметрак рҟынӡа. Алегенда излаҳәо 
ала, убра акәын дахьадҿаҳәалаз Анцәа 
иҿаԥхьа ахырхәара зхы иаҭәазымшьоз 
Абрыскьылгьы. Аҳаԥы аҩнуҵаҟа иҵыҵу-
еит аӡиас маҷ.

Абрыскьыл иҳаԥы аартын XIX 
ашәышықәса азбжазы.  Усҟан аҳаԥы 
ҭырҵааит ҩбеи бжаки киломерт, иахьа 
аныҟәарақәа рзы иаартуп 800 метр 
рҟынӡа. 

Ашықәс ҿыц 
иалагӡаны



Хашҭра зқәымШәаԥхьа зегь раԥхьа
apsnygazeta@mail.ru

 d Аҧсны тәылауаҩык аӡәы 
ихашҭхьеит ҳәа сыҟам,1992-1993 
шықәсқәа рзы Аҧсны Аџьынџьтәы-
латә  еибашьраан Аҧсны ахьча-
раз аҧсуаа ирывагылан еибашьуан, 
хатәгәаҧхарала абџьар шьҭызхыз 
Аахыҵ - Уаҧстәылантә, Урыстәыла 
егьырҭ арегионқәа рҟынтә иааз. 

Убарҭ рхыҧхьаӡараҿ дыҟан, фыр-
хаҵарыла еибашьуаз, иахьа леген-
даҵас зыхьӡ рҳәо аибашьҩы Влади-
мир Карданов (Гена ҳәа зарҳәоз). Иара 
Аҧсны аибашьра ианалага, Ҟабар-
да-Балкариантәи зхатәгәаҧхарала 
аибашьрахь иаауаз дрыцны даауе-
ит. Уи аибашьратә гәыҧ «Ҟабарда» 
командирс дыҟан. Дрылахәын еиуе-
иҧшым ажәыларақәа. Фырхаҵарыла 
иҩызцәеи иареи ҭахоит Гәымсҭатәи 
афронт аҿы 1993 шықәса апрель 
13.рзы. 

Иазгәаҭатәуп Аҧсны есышықәса 
август 15 рзы ишазгәарҭо зхатәгәаҧха-
рала еибашьуаз имш. Ари аҽны иргәа-
ладыршәо афырхацәа раҧхьа дгылоуп 
Гена Карданов.

 Аҭоурых агәылалара ара иаҭыҧым, 
аха сазааҭгылоит, ааигәа иҟалаз, Аҧс-
ны жәлар зегьы ргәы рзырхьыз ахҭыс. 
Уи иақәҿызымҭыз уаҩы дыҟам. Аве-
теранцәа, ауаажәларратә усзуҩцәа, 
ахеилакқәа. Саргьы ҳредакциа ахьӡа-
ла ҧыҭҩык еиуеиҧшым аусҳәарҭақәа 
русзуҩцәа ргәаанагара анысҵарц сыӡ-
беит. Аха уахь сиасаанӡа, ишәгәала-
сыршәар  сҭахуп иара ахҭыс шыҟалаз.

Ажьырныҳәа 14-15 ауха Аҟәа ақа-
лақь Ахьӡ-Аҧша апарк аҟны – Аҧс-
ны зхы ақәызҵаз афырхацәа анышә 
иахьамадоу, Аҧсны аҩнуҵҟатәи аусқәа 
рминистрраҟны аус зуаз, амилициа 
алеитенант  Назар Карданов машьына-
ла апарк дықәлеит. Анаҩс, адырҩаҽны, 
еиуеиҧшым аинтернет асаитқәа рыла 
иубарҭан Н. Карданов Аҧсны жәлар 
рахь ихы нарханы, зегь раҧхьаӡа 
зхәыҷқәа анышә иамадоу Ахьӡ-аҧша 
апарк аҟны рҭаацәа рахь, анышә иама-
доу афырхацәа рбаҟа аҧхьа дшьам-
хышгыланы аҭамзаара шышьҭаиҵо. 

Абри ахҭыс инамаданы Ауаажәлар-
ратә палата иҟанаҵоит аҳәамҭа, иара 
убас хықәкыла Аҧсны аҩнуҵҟатәи 
аусқәа рминистр иабжьанагеит Аҧс-
ны азакәан инақәыршәаны ахы-
лаҧшра аиҭарц, аҧхьаҟа уи еиҧш 
иҟоу ахҭысқәа ҟамларцаз.

 «Аҧсны атәылауаҩ Н. Карданов 
ихымҩаҧгашьа ҿаасҭала аҳаҭыр ла-
ирҟәит иҧшьоу аҭыҧ – Ҳаҧсадгьыл 
ахьчаҩцәа ргәалашәара. Убарҭ дрылан 

легендаҵас зыӡбахә рҳәо ижәлантәы 
– Аҧсны Афырхаҵа Гена Карданов», - 
абас азгәаҭоуп Аҧсны Ауаажәларратә 
палата иҟанаҵаз аҳәамҭаҿы.

Аҩнуҵҟатәи аусқәа Рмини-
стрра апресс-маҵзура излаанацҳа-
уа ала, Назар Мусса-иҧа Карданов 
аҩнуҵҟатәи аусқәа русбарҭа аҟынтә 
ихы дақәиҭтәуп «Амилициазы» азакәан 
ахәҭаҷ 17 инақәыршәаны.

Аҩнуҵҟатәи аусқәа русбарҭақәа рҟ-
ны амаҵзура аныҟәгаразы аилаӡара 
аҧыхын аҿҳәара аҟынӡа инамгакәа, 
16.01. 2024 шықәсазы амаҵзуратә 
гәаҭара алҵшәақәа рышьаҭала. Кар-
данов ихы иақәиҭтәразы адҵа инапы 
аҵаиҩит аҩнуҵҟатәи аусқәа рминистр 
Роберт Киут ианвар 17 азы.

Абри ахҭыс иазкны игәаанагара 
еилыскаарц снеит 1992-1993 ш. рз-
тәи Аҧсны Жәлар Рџьынџьтәылатәи 
еибашьра аинвалидцәа ибиуџьеттәым 
рфонд аиҳабы Дмитри Ҭарба иахь. Ҳа-
иҿцәажәараан иҳәеит зегь раҧхьаӡа 
уи арҧыс иҧшаара зыбзоурахаз дара 
шракәу. Аиашазы, даараӡа ргәы иалсит, 
аха аҭамзаара шьҭеиҵеит изныкым-
кәа-иҩынтәымкәа. «Аҧсуаа ҳмента-
литет злаҟоу ала, арыцҳашьара шҳалоу 
ала, ҳгәы шҳахьызгьы даҭаҳҵом», – 
иҳәеит уи. Дазааҭгылеит аҧсҭазаараҿы 
убри ахҭыс заҵәык аҵыхәтәантәи акә-
ны иаанхарц шырҭаху аибашьра аве-
теранцәа. Иазгәеиҭеит иахьатәи ҳа-
амҭазы аветеранцәа рыӡбахә ҧыҭҩык 
ишырхашҭхьоу. «Аҧхьаҟа Аҧсны зхы 
ақәызҵаз аҵеицәеи зыҧсы ҭаны иҳа-
моу аветеранцәеи рхамышҭуа иҟалаа-
ит», –  иҳәеит уи.

 Аҟәа ақалақьтә Аԥсны анацәа Рхе-
идкыла аиҳабы Фируза Қапба-Ча-
магәуа илҳәеит: «агәра сызгом ихала 
иҟаиҵеит ҳәа, иарбан мзызс изыхҟьа-
заалакгьы аӡәы далаимҟьашьыкәа иҟа-
иҵарымызт. Иара занааҭла азакәан ац-
ныҟәараҿы аус злаиуаз ала, ус, ихала 
иҟаиҵарымызт. 

 Аиашазы, ргәы днархьит анацәа 
зегьы, аха уи арҧыс гәык-ҧсык ала 
изныкымкәа-иҩынтәымкәа аҭамзаа-
ра шьҭеиҵеит, убри азы, маҷк хырҩа 
аҭатәызар ҟалап. Аҧхьаҟа Ахьӡ - аҧша 
апарк аҟны ахылаҧшра ду аҭахуп. 
Избанзар аҿар зны-зынла иахьтәо 
аҭыҧ рхашҭны араҟа рхымҩаҧгашьа 
ҧшӡамкәа иаадырҧшуеит. Ацқьара 
атәы уҳәозар, аҧссарақәа шымҩаҧыр-
гогьы, аҿар азараҟьа ацәа нкаҧсаны, 
иржәуа аӡы хаақәа рыҭрақәа нкажь-
ны ицоит. Убри азы  лымкаала ахы-
лаҧшра аҭахуп.

Анаҩс, ақалақьуаҩ, аибашьра аве-
теран, зыхьӡ сҳәар зҭахымыхаз игәа-
анагара еилыскааит. Аиашазы, уи гәы-
ла  ишилсыз убарҭан иҟалаз ахҭыс, 
даара емоциала дахцәажәеит. Иҳәе-
ит ус еиҧш иҟоу ауаҩы иҧсадгьыл 
даларгылатәӡам, дахцаны дышьҭтәуп 
ҳәа. Ҿырҧштәыс иааигеит Урыстәы-
ла Иҿымцәаауа амца ахьыҟоу аа-
игәара ауаҩы днеины иҭаҭын аир-
кырц агәаҳәара иоургьы дышҭаркуа. 
«Аҟәа иҟалаз ахҭысгьы даара угәы 
ҭнашьаауеит, ус иҟоу дҭактәӡам, иуа-
ажәлар дрыламгыло дҟаҵатәуп. Анаҩс 
инаҧшуагьы, шьыгатә маҭәашьарқәа 
рхы ианадырхәо рхаҿы иааилоит уи 
аҿырҧштәы», – азгәеиҭеит уи.

Аҭамзаара 
шьҭаҵазаргьы…Стелла Сақаниа

Ахымҩаҧгашьа акраҵа-
накуеит

Аҧсуаа ражәа иалоуп: «Аиашьа ры-
цҳарак дақәшәар, аиаҳәшьа лылаҕырӡ 
ахькаҭәо ашьац былуеит» ҳәа. Иҟам 
еиҳау ахьаа аиашьа игәырҩара аҵкьыс.

Сара акыр исцәыхьанҭан Ҳџьынџь-
тәылатә еибашьраан ҩыџьа зашьцәа 
ҭахаз аҧҳәызба лыҿцәажәара, ис-
цәыхьанҭан ҿыц лыхәрақәа раартра. Аха, 
аамҭа наскьацыҧхьаӡа, урҭ ргәалашәа-
ра агәхашҭра иамгароуп, лассы-лассы 
иаҳгәалаҳаршәалароуп рфырхаҵара, 
рыгәаҕьра…

Иахьа Аҟәатәи аҧшьбатәи абжьа-
ратә школаҿы рҵаҩыс аус зуа аиҵбы-
ратә классқәа рырҵаҩы Альдона За-
канбеи-иҧҳа Бакелиа ақырҭуа-аҧсуа 
еибашьра илцәалаӡит ҩыџьа лашьцәа: 
Адгәыри Заури Бакелиаа.

Аамҭа рацәа шцахьоугьы, урҭ лашьцәа 
рыӡбахә анылҳәо лыблақәа алабжыш 
рхыубаалоит. Лашьцәа рыгәхьаагара 
лхы-лҿы гәыкы ианубаалоит.

Альдона Закан-иҧҳа хрыжь-хрыжь 
иаҳзеиҭалҳәон:

– Ҳара ҳазлыҵыз Абҕархықә ақыҭо-
уп, аха аибашьра ианалагаз ҳанхон  Аҟәа 
ақалақь Аҳабла ҿыц аҟны. Аҳҭны-қалақь 
иалалаз ҳаҕацәа раҧхьаӡа ирҧылаз 
дыруаӡәкуп сашьа аиҵбы Адгәыр, иара 
усҟан 20 шықәса ракәын ихыҵуаз, ҩыз-
цәас дрыцын Беслан Џьелиеи, Реваз Ар-
гәыни, иагьеизааигәан, Аҟәа Ацҳа ҟаҧшь 
аҿы атанк анааныркылоз уа дрылан.

Уи ашьҭахь аҩнеихагыла аҵаҟа 
рҽыҧхьакны, артҟәацгақәа шыҟарҵоз, 
еилыркааит, аҭыҧантәи ақырҭцәа роуп 
дызшьыз август 16 рзы. Сашьа Адгәыр 
Аҧсны азын илшараны дыҟаз дахьыр-
мыгӡеит. Ахәышәтәырҭаҿы даныҧсы 
Сергеи Шамба ицхыраарала иҧсыбаҩ 

Абгархықәҟа иааргеит. Уи мца қьоуқьад-
ха ицралеит егьи сашьа Заур. Иара 26 
шықәса ихыҵуан, аҭаацәара аҧиҵахьан, 
ҩыџьа ахшара драбын. Аибашьра ак-
тәи амшқәа инадыркны Абҕархықәаа 
рвзвод аҿы командирс дыҟан. Даара де-
илҟьа-еилҕәыцәын. Иара ицеибашьуаз 
Хәымса Оҭырбеи (иахьа идунеи иҧсах-
хьеит, аибашьра иҵнашәааз игәабзиара 
иахҟьаны), Дарофеи Џьынџьолиеи ир-
гәаладыршәон: «Заур игәыҧ иалаз зегьы 
дрыхӡыӡаауан, раҧхьаҵәҟьа есымша 
дгылон, аиакәым ныҟәызго дибаргьы 
дишаҭомызт…

– Заур икоманда иарбан жәыла-
рақәас излахәыз ҳәа азҵаара илысҭаз 
аҭак ҟаҵо илҳәеит: «Ҳәарада, урҭ 
злахәымыз жәыларак ыҟамызт, иа-
лахәын марттәи ажәылара. Иара изы 
Аҟәа ахақәиҭтәра зегь раҧхьа игылан, 
аха уи дахьымӡеит. Аиааира аагара ҩымз 
шагыз, ииуль мза ҧшьба рзы Шьроматәи 
ахырхарҭаҿы мҽхакы ҭбаалатәи ажәыла-
ра алыршахарц, аҕа дара рышҟа дхьа-
дырҧшырц азы, идырны аҧсра иазцаз 
дыруаӡәкхеит. Ииуль ҧшьба рзы Гәым-
сҭа лбаатәи ацҳала ижәылоз драҧхьагы-
лан. Иҧсҭазаара қәыҧшгьы ахҭниҵеит 
Аҟәа ахақәиҭтәра. Абас, агәырҩа хьанҭа 
ахаҧеит анхаҩ бзиа Закан Бакелиа 
иҩнаҭа, ҩыџьа иҵеицәа иҵәҩаншьап 
азырсшаз, рыҧсадгьыл рхы ақәырҵеит.

Акызаҵәык ҳгәы збаауа, сашьа 
Заур иҭынхаз иҧҳацәа Алисеи Аль-
бинеи роуп, ҳаицхыраан иҳааӡе-
ит. Аҵарақәа ирылҳаргеит, урҭ роуп 
гәыҕырҭас иҳамоу – лҳәеит  ҩыџьа 
зашьцәа агәлымҵәахқәа зыгхаз Аль-
дона Бакелиа.

Заур Бакелиа Аҧсны Аҳәынҭқар-
ра раҧхьатәи Ахада Иусҧҟала данҭа-
ха ашьҭахь Аҧсны Афырхаҵа ҳәа ахьӡ 
ҳаракы ихҵоуп. Ҳәарада, аиаҳәшьа  
дрызгәдууп, аҕа зызқәа еимырхаӡакәа, 
зыҧсадгьыл ахьчара зыҧсҭазаара ахҭ-
нызҵаз лашьцәа. Урҭ рҿырҧшы аҵакы 
еилыркаауазароуп еиҵагыло абиҧа-
рақәа Хашҭра рықәымлааит ахақәиҭра 
ҳзаазгаз Аҧсны Афырхацәа. Урҭ хьтәы 
нбанла рыхьӡ ҳҭоурых иазынхоит.

Аишьцәа – 
Афырхацәа

Ргәалашәара наӡаӡоуп

Наира Сабекиа

 d Аҟәа ақалақь аҟынтәи 12 кило-
метр ахьыбжьоу, Каман аҳаблаҿы 
игылоуп аԥшьаҩы Иоаанн Ахьҿы 
ихьӡ зху аберҭыԥ. Уи есышықә-
са иаҭаауа аҭыԥԥшьаныҟәаҩцәеи 
атуристцәеи рхыԥхьаӡара 50 
нызқьҩык рҟынӡа инаӡоит. 

Аԥснытәи Аиашахаҵаратә Уахәа-
ма  адәныҟатәи аимадарақәа рыҟәша 
ахантәаҩы, аигумен Игнати (Киут) ари 
аберҭыԥ ахылаԥшҩыс дыҟоуп. Уи Аԥс-
ныпресс акорреспондент диҿцәажәо, 
ари аныхабаа имариам аԥсҭазаара 
атәы еиҭеиҳәеит. 

– Аб Игнати, сара иахьынӡаздыруа, 
ари аберҭыԥ уаанӡа аҳәса иртәын. Иан-
ба, насгьы уи ахацәа иртәны ишԥаҟа-
леи?

  – Ааи, шәара шәиашоуп. Каман-
тәи аберҭыԥ аԥҵан 1898 шықәсазы. Уи 
раԥхьа Василиск-Ахьҿы ихьӡ зху аҳә-

са рберҭыԥ ҳәа иашьҭан. 1901 шықә-
сазы иаартын азеиԥшеиланхарҭатә 
аҳәса рберҭыԥ, уаҟа  1906 шықәсазы 
иҟаз адыррақәа рыла инхон 200-ҩык 
рҟынӡа аберҳәса. Аберҭыԥ акәзар, уи 
даараӡа иԥшӡан, араҟа иҟан хыԥхьаӡа-
ра рацәала аԥстәқәа, иҟан амахҽқәеи  
аԥсаркәтқәеи, еиуеиԥшым аҵиаақәа 
еиҭаҳан, аботаникатә баҳча ыҟан. 
Иԥшьоу аберҭыԥ аҿы Анцәа имҵа-
ныҳәаразы  адунеи зегьы аҟынтәи  иа-
ауан. Аха 1917 шықәсазы иҟалаз арево-
лиуциа ашьҭахь, ари аберҭыԥ адыркит, 

ауахәама дырбгеит, ари аҵакыраҿы 
игылаз ахыбрақәа еиуеиԥшым ан-
харатә ҭахрақәа рзы ахархәара ро-
уит. 2001 шықәсазы аберҭыԥ ҩаԥхьа 
еиҭашьақәыргылан, аха шьҭарнахыс 
уи ахацәа иртәны иҟалеит.    

– Избан, ари аберҭыԥ иԥшьоу ҭыԥ-
ны изыԥхьаӡоу?  

– Ҳ а а м ҭ а з т ә и  а у а х ә а -
ма  V  ашәышықәса анҵәамҭеи 
VI ашәышықәса алагамҭеи рзы 
ажәытәӡатәи аныхабаа ашьаҭаҿы ир-
гылан. Асаркьаласырҭа аргылараан ад-
гьыл аҵан ирыԥшааит ахаҳә иалхыз 
Иоанн Ахьҿы икардама.  Уи зыкапан 
тоннак рҟынӡа инаӡо, еизадоу аҳаш 
гәал иагәылԥҟоу адамрачаԥа уажәы 
аныхабаа аҩныҵҟа ишьақәыргыло-
уп.  Ҳара иҳамоуп аԥшьаҩы ицәеижь 
ҟәырҷаха зцу аныхачаԥа, иара убас 
ари ауахәама аҟынтәи километрақәак 
аабжьаны иҟоуп Иоанн Анаҭҩы ихы 
ахынтәраан архынҳәра ахьыҟалаз 
аҳаԥы. Иара убас ҳаамҭа аҟынӡа иа-
аӡеит ахәаҿы игылоу ахыбрақәа ҩба  
рхыжәжәарақәа, урҭ руак Ацқьа ааӡа-
бхгаҩы Василиск анышә дахьамадаз 
ҭыԥны иԥхьаӡоуп.  Абри зегьы ари 
аныхабаа иԥшьоу ҭыԥны аԥхьаӡара-
зы аҭагылазаашьа аԥнаҵоит. 

– Уажәы аберҭыԥ аҿы амаҵ зуа, 

аберра зҽазыҟазҵо ыҟоума? 
 – Иҟоуп, аха имаҷуп. Доусы рхатәы 

ҭакԥхықәра рыдуп. Дара ашәырҵлақәа 
ирхылаԥшуеит. Сынтәа еиҭаҳан 100 
шьапык рҟынӡа аӡахәа, 100 шьапык 
инареиҳаны аҵәаҵлақәа, аҳаҵлақәа. 
Аматанеирақәа, агәабзиаразы аҳәара 
зну абӷьыцқәа ирыԥхьоит, аԥсырҭын-
чга иазку Анцәа  иашьапкра нарыгӡо-
ит, иара убас ихаҭәаау анцәамаҵзу-
ратә цикл мҩаԥыргоит. Аха, рыцҳарас 
иҟалаз, иахьа ҳара иҳамаӡам апапцәа, 
адикәанцәа, пономар ҳәа изышьҭоу, 
анцәаиныҳәарақәа раан ацхыраара 
ҟазҵо, асаркьал иасуа ауахәама амаҵ-
зуҩцәа.    Адоуҳатә кадрқәа ргана-
хьала акризис ҳамоуп ҳәа уҳәаратәы 
иҟоуп. Апап ичын аиуразы жә-шықәса 
инарзынаԥшуа аҽазыҟаҵара ахысра 
ахәҭоуп, ари даара иуадаҩу процессуп, 
убри аҟнытә, Аԥсны зегьы иахьаҵана-
куа апапцәа разымхара ӷәӷәала иа-
ныԥшуеит. 

 – Аҭыԥԥшьаныҟәара ианбалаго? 
 –Аԥхынтәи аамҭахәҭа ԥхынгәым-

зеи жьҭаарамзеи ирҭагӡахоит, аӡын-
тәи – ԥхынҷкәынмза анҵәамҭа инарк-
ны ажьырныҳәамза анҵәамҭанӡа. Ҳара 
ҳахь иаауеит Гагра, Гәдоуҭа, Пицунда, 
Тҟәарчал, Очамчыра ақалақьқәа, иа-
ра убас Урыстәыла арегионқәа жәпа-

кы рҟынтәи ауахәама аҭааҩцәа. Ауаа 
Анцәа имҵаныҳәоит, анцәаныҳәарақәа 
ирҭаауеит.

 – Аб Игнати, шәара шҿы иуԥылоит 
имаҷымкәа аекзотикатә ԥстәқәеи аԥ-
саатәқәеи. Урҭ араҟа иабантәиаанагеи? 

 – Ҳара иаҳҭаауа аҭыԥшьа-
ныҟәаҩцәа даара ргәы разуп. Иаагозар, 
аԥсаркәтык Воронеж ақалақь аҟынтәи 
иаҳзааргеит, егьырҭ сара ҳамҭас исылҭе-
ит доуҳала ԥҳас исымоу Иннеса Жьиба. 
Иара убас, ҳара иҳамоуп Кисловодск 
ақалақь аҟынтәи иаагоу ҩ-бынҽацәки 
ҩ-бнакәтыки. Резо Занҭариа ҳамҭас 
иҳаиҭеит иԥштәылоу аԥсаркәты, убасгьы 
аберҭыԥ аҿы иҟоуп хә-ҭсыск.  Ахәыҷқәа 
даара бзиа ирбоит аԥстәқәа, ианырбо 
иреигәырӷьоит.  Урҭ рахьынтә аӡәырҩы 
рзы – ари аԥстәқәа рбаразы лшара 
заҵәык ауп, избан акәзар, урҭ ақалақь 
аҿы иуԥылаӡом.

–  Қьырсаныҳәа, Аӡаахра Амш аз-
гәарҭеит, Анцәа дхазҵо ауаа ирзе-
иӷьашәшьозеи? 

 – Зегьы раԥхьаӡа иргыланы агәаб-
зиара, аҭынчра, ахирра. Дарбанызаалак 
аиашахаҵара дин ныҟәызго ақьырсиан-
цәа  ҷыдала ари аныҳәа рҽазыҟарҵо-
ит, ачгара, аҽанраалара, аҳәатәхаҵара, 
ақьиара, абзиабара аарԥшрала Иаса 
Қьырса Иира Амш азгәарҭеит.

Камантәи аберҭыԥ 
иаԥсҭазаашьоузеи?

Адинхаҵара

 d Дыздыруан Хәыхәыт Шьа-
ликәа-иҧа Бганба 1979 шықәса-
зы Аҧснытәи аҳәынҭқарратә уни-
верситет данҭала нахыс. Дахьгылаз 
аҭыҧқәа зегьы рҟны далкаан, дыц-
цыкын, амцабз даҩызан. Агәеибафа-
ра, агәыцыхцыхра, зегь рызхьаара, 
зегьы рхаҵгылара зцәаҩаз иакәын. 

Аҧсны аҭагылазаашьа уадаҩ 
акәмызҭгьы Хәыхәыт Бганба ҵа-
рауаҩ духәон хымҧада. Уи дзыл-
газ агеографиа факультет шакәызгьы, 
ихы-ихшыҩ ахьыҟаз Аҧсны аҭоурых 
аҭҵаараҿы акәын. Иареи сареи ҳаи-
дызкылаз ауп иқыҭа Арасаӡыхь аҭо-
урых. 80-тәи ашықәсқәа рзы зыҭҵаа-
ра салагаз 37-41-тәи ашықәсқәа рзы 
идырӡыз ауаа рҭоурыхқәа азҿлымҳа-
ра азуны аус ахьызуаз Аҧсуа радио 
аредакциаҿ дысҭааит. Иагьиҳәеит Ара-
саӡыхь ақыҭа иалган идырӡыз ауаа рҭо-
урыхқәа рыҭҵаараҿы адгылара шсиҭо, 
иқыҭахь дышсыццо, сшымҩаҧиго. Ус иа-
гьыҟаҳҵеит. Арасаӡыхьаа идырӡыз рҭо-
урыхқәа рзы ҳзыҿцәажәоз абыргцәа 
раасҭагьы иара ихаҭа идыруан, дара 
раасҭагьы иара исиҭо далагеит аинфор-
мациа. Убысҟантәи ҳаҭҵаарақәа ирыб-
зоураны ҳҩыџьагьы иҳаӡбеит Арасаӡыхь 
ақыҭа ажәытә, аҿатә иазкны ашәҟәы еи-
цаҳҩырц. Уи ашәҟәы азы аматериалқәа 
акыр еицеизаҳгеит, иҩны ҳалгеит 37-
41-тәи ашықәсқәа рзы идырӡыз Ара-
саӡыхьаа ирызкыз ахы. 

Ҽнак зны Хәыхәыт ар маҭәа ишәҵа-
ны Аҧсуа радио аредакциахь дааит. Уи 
Аҧсуа Гвардиа аиҿкааҩцәеи, раҧхьатәи 
анапхгаҩцәеи дреиуан. Усҟан сара сҿы 
данааи иагьиҳәеит Охәыреи дышгылоу, 
уахынла аха шиауа абри ашәҟәы ҳазҿу 
аус адуларазы. Аҳәара ҟаиҵеит еизаҳ-
гахьоу аматериалқәа, насгьы ҳзылгахьоу, 
икьыҧхьны иҳамоу,  харада ахара здыз 
Арасаӡыхьаа ирызку ахәҭа надкыланы, 
апапка зегьы иара исҭарц. Егьи асмена 
аҟынӡа даҧхьан, аус адулан ишааиго 
наҳәаны «Арасаӡыхь аҭоурых» ҳәа зныз 
апапка иманы Аҧсуа радио аредакциа  
дындәылҵит. Сгәы хьыу-хьыуа исыхьит, 
ҳпапка шкәакәа иманы Хәыхәыт ҳре-
дакциа дандәылҵуаз. Хымҧада, исау-

ит ацәалашәара урҭ аматериалқәа сара 
снапы аҟынӡа уаҳа ишзымааиуаз ала. 
Ус иагьыҟалеит… Иахьа уажәраанӡагьы 
хьаа дус исымоуп арҭ еизаҳгахьаз ама-
териалқәа уаҳа рхабарк ахьысымбац. 
Даара схы гәыбӷан асҭоит иҳархиахьаз 
идырӡыз Арасаӡыхьаа ирызкыз амате-
риал ахкьыҧхьылаа ма иахьынсмыжьыз. 
Ибзиан исгәалашәоит 30-тәи ашықәсқәа 
рзы идырӡыз Арасаӡыхьаа хыҧхьаӡа-
рала омак ишырацәаҩымыз. Аха урҭ 
рҭоурыхқәа инарауны иҭаҳҵааит, агәа-
лашәарақәа рацәан, насгьы архивтә до-
кументқәагьы рыцын.

Рацәак мырҵыкәа Аҧсны аибашьра 
иалагеит. Аибашьра аҧхьатәи амш азы 
Охәыреи игылаз Хәыхәт Бганба иҩыз-
цәагьы иаргьы аӷа итҟәеит. 

Сара ибзианы исгәалашәоит ҳажәлар 
рхаҭарнакцәа, иара саргьы сналаҵа-
ны, шаҟа хьаа дус иҳамаз Хәыхәыт 
Бганба дназлаз Аҧсны аҵеицәа аӷа 
инапаҵаҟа иахьыҟаз. Урҭ ҭакын, уаӷе-
имшхара рхыргеит. Иара убас ибзиан 
исгәалашәоит Хәыхәыт иҩызцәеи иа-
реи аӷацәеи анеиҭнырыҧсахла ашьҭахь 
Гәдоуҭа ианааргаз аамҭагьы. Урҭ зды-
руаз зегьы ҳгәырӷьара ҳәаак амамызт. 
Ԥыҭрак ашьҭахь, итҟәаз арҧарацәа 
ршьарахь ианааи Гәдоуҭа Аҧсуа радио 
аефир азы имҩаҧызгеит Хәыхәыт Бган-
ба иҿцәажәара. Уи ахәҭак аҟны: «Ан-
цәа иџьшьоуп, шәеиқәхеит, шәхынҳәит, 
шәыжәлар шәрылагылеит»,  – анысҳәа 
уи иаҭакны Хәыхәыт Шьаликәа-иҧа 
абас иҳәеит:

–  Нцәас иҟоу ҳаҧсуара ауп, ҳау-
аҩра ауп, ҳаидгылара ауп! Ҳадгьыл ахь-
чара амч ҳаидныкылоит. Ҳдац, ҳҧашә, 
ҳаҧсабара амч ҳарҭоит, иаҳхылаҧшу-
еит, убарҭ ҳара ҳзы инцәоуп! Убарҭ ро-
уп ауаҩы дызҟажо, даанызкыло, иакәым 
измырҟаҵо. Аҧсуаа ҳамацара ҳакәӡам 
аҧышәара амҩа иану. Ажәларқәа зынӡа 
ианыӡаахьеит, ҳаиҳагьы аҭоурых змаз, 
амчгьы змаз, аха ҳра ҳхы хьчо ҳааиу-
еит, ҳабацәа еиқәырханы иаҳзааргаз 
ҳҳәынҭқарра ахьчаразы амч ҳазҭо ҳаҧ-
суара ауп, ҳадгьыл ахь абзиабара ду ауп. 
Ҳцәа-ҳжьы иалоу, егьырҭ амилаҭ ҳазла-
реиҧшым аиқәырхара, ҳхы аламырҟәра 
амч ҳарҭоит. Убарҭ ирыбзоураны ҳагьа-
иааиуеит. Иаҳҿагыло амчқәа доуҳа 
дук рымаӡам, ҵауларак рнаҳбаалаӡом, 
ҟәышрала еибаркӡам. Урҭ рыхәҭа ҳаҧ-
сабара амчра иҟанаҵоит, ҳажәлар еид-

гылан реицықәҧара рҭыҧ иҭанартәоит, 
ҳара рышьхәа ҳрызҭацалом… 

    Хәыхәыт Бганба атҟәара аҟын-
тә ихы дшақәиҭхаз, маҷк ишьара дан-
нықәла аибашьра дналагылеит ҩаҧхьа. 
Уи амцаҧшь даҩызаны дахьӡон ла-
деи ҩадеи. Гәымсҭатәи афронтаҿ дыҟо-
уп шуҳәоз иӡбахә ааҩуан Мрагыла-
ратәи афронтаҿ. Тҟәарчал, ма Ҷлоу 
дыҟоуп шуҳәоз Владислав ду иааигәа 
Гәдоуҭа даауқәшәон. Хәыхәыт Бганба 
Аҧсны аибашьраан ахыҧсыра ихи-
геит, дшаҟь-шаҟьо зегьы иҽырхьигӡон. 
Иажәа жәан, иус уын, дыццыкын, дгәым-
шәан, шьҭахьҟа захьӡыз издыруамызт. 

Сара сзыҳәан Аҧсны Афырхаҵа хаҭа 
иара иоуп. Аибашьра ашьҭахь иара ихаҭа 
арратә хьӡы ранашьаразы акомиссиа да-
лан, ихы изақәнамыргеит, мап ацәикит 
ари ахьӡ ихҵара, аха Хәыхәыт Бганба 
иааигәаны дыздыруаз зегьы ҳзы – Афыр-
хацәа Рфырхаҵа, Афырхацәа раҧхьагы-
ла иоуп  ҳҳәоит.

Хәыхәыти сареи аибашьраан-
гьы, аибашьра ашьҭахьгьы иҵегь ҳи-
зааигәазтәыз акәын Аҧсадгьыл 
зхы ақәызҵаз ҳарҧарацәа рых-
ьӡ анаӡаӡатәра. Хәыхәыт иааихмыр-
сыӷьӡакәа зыӡбахә иҳәоз ҳарҧарацәа 
дреиуан Рустам Цәышба. Урҭ курск 
аҿы аҵара еицырҵон. Изныкымкәа иа-
нысҵахьан Хәыхәыт Бганба игәалашәа-
рақәа Рустам Цәышба изкны. Урҭ руак 
аҟны Хәыхәыт Бганба иҳәон:

– Ҳаиқәшәеит, ҳаибадырит Рустами 
сареи Аҧснытәи аҳәынҭқарратә уни-
верситет аҟны. Ҳара ҳреиуан аунивер-
ситет анаадыртыз раҧхьаӡатәи асту-
дентцәа. Курск аҿы аҵара еицаҳҵон. 
Рустам аиҩызараҿы дзеиҧшраз аҩы-
за даҽаӡәы иҟны џьаргьы исымбац. 
Уи зегьы иҧсы рыхҭниҵон. Уи иҩыза-
ра аныҟәгаргьы ус имариамызт. Даҧ-
суа арҧысын ихы инаркны ишьапы 
аҟынӡа… Аҧсуа полк анаҧаҳҵагьы 

дкылҟьа днеит ҳахьгылаз. Гиви Агр-
беи Вахтанг Цыгәбеи дрыдрымкыле-
ит, дахьабиҧазаҵәыз иахҟьаны. Сара 
сҿы данааигьы, ус сҳәеит, аха иму-
хаҭеит, асиа данысҵар акәхеит. Аполк 
Охәыреи иангылазгьы иҽаликааит, 
даара ҭакҧхықәрала, арраҿ ишаҧу 
еиҧш алеишәа ааирҧшит.  Аҳаҭыртә 
шәҟәгьы иаҭәаршьахьан аполк ако-
мандаҟаҵаҩцәа рҟынтәи. Аибашьраан 
зынӡа амцаҧшь даҩызан ихы аа-
ирҧшит… Август аибашьра иалагеит 
иара сентиабр азы дҭахеит. Аибашьра 
аамҭа иҵегь иаӡар, ома ҟаиҵара-
ны дыҟан… Имаӡеит…Уи иҭахара, уи 
ицәыӡра имӷьаӡо ахәра бааҧсы сгәаҵа 
ианнаҵеит… 

Хәыхәыт Бганбеи сареи ҳаиқәшәа-
цыҧхьаӡа дааҟәымҵӡакәа зыӡбахә 
иҳәоз Рустам Сергеи-иҧа Цәышба изк-
ны иаҧысҵеит адокументалтә фильм 
«Аби аҧеи» ҳәа хьӡыс изысҭаз. Хымҧа-
да, ари афильм аҟны аҧа Рустам еиҧш 
иӡбахә нарҭбаан иҳәоуп аб Сергеигьы. 
Ари афильм аҧҵараан зыҿцәажәа-
ра мҩаҧызгаз дреиуан Хәыхәыт Бган-
багьы. Ибзиан исгәалашәоит, шаҟа ихы 
ахибаауаз Хәыхәыт аб Сергеи Цәышба    
иҷкәын заҵәы илымкаа, иара деиқәха-
ны иҿаҧхьа дахьгылаз.

Хәыхәыт Бганба иалкаан па-
ту рықәиҵон хатәгәаҧхарала иааны 
иҳацеибашьуаз арҧарацәа. Урҭ ирых-
әҭаз ажәа аҳәара мацара акәымкәа, 
Мрагыларатәи афронтахь инанагоз 
аибашьцәа, аамҭа ҧшааны иқыҭа Ара-
саӡыхьҟа игон, аишәа чыс рзыҟаиҵон. 
Аибашьра шцозгьы иаҧсуара, исысд-
кылара ихаиршҭуамызт. Убас Хәыхәыт 
иааигәаны иидырыз, нас иҩыза гәкьа-
хаз иакәын Аскьер Ӡагоев. Уи данҭа-
ха ашьҭахь игәакьацәеи иареи аиҩы-
зара, аиҭынхара рыбжьан. Аҟабарда 
арҧыс Аскьер Ӡагоев изкны изныкым-
кәа ианысҵахьан Хәыхәыт Бганба игәа-

лашәарақәа. Урҭ зегьы рхатәы ҭыҧ 
рымоп сара сархив аҟны, изныкым-
кәагьы Аҧсуа телехәаҧшра аефир ала 
ажәлар ирбахьеит.  Аскьер Ӡагоев изк-
ны Хәыхәыт Бганба игәалашәарақәа 
руак аҟны иҳәон:

– Жәытәла иааӡоу аҟәыӷа дуқәа 
ҟамлои, убас иҵаулаз, иҟәыӷаз арҧы-
сын Аскьер. Иқәра оумак идуцәамкәа, 
аха зҟазшьа акырӡа ишьақәгылахьаз, 
иҭҭәаахьаз, иҭышәынтәалахьаз иакәын 
иара. Еибашьышьа атәы еилкаауп, аха 
аибашьра адагьы иҟамлоз азҵаара 
дуқәа аныӡбатәхоз, убысҟан акәын Ас-
кьер иҟәыӷара еиҳагьы иҵаулан иана-
аҧшуаз. Аимак зауаз аҩганкгьы дрых-
әаҧшны, аӡәгьы дламырҟәыкәа, зегьы 
раҳаҭыр баны, аха аиашара аҧыжәара 
аҭаны, аҵабырг ӡыригон. Аҟабардақәа 
мацара ракәым, Нхыҵ-Кавказынтәи 
Аҧсны еибашьуаз аӡәгьы дсызилаҵом 
Аскьер Ӡагоев…. 

Арадиои ателехәаҧшралеи 
ицәажәарақәа азмырхакәа Хәыхәыт 
Бганба ҳара ажурналистцәа ҳахь иҩ-
ны иааигон ҳҵеицәа рфырхаҵара атәы 
зҳәоз инапҩымҭақәа. Убас, сара сар-
хив аҟны инханы иҟоуп Очамчыра 
ахақәиҭтәраан иҭахаз Нодар Кәарҷиа 
изку Хәыхәыт Бганба инапҩымҭа.

Аибашьра ашьҭахьгьы Хәыхәыт 
Бганба акыр шықәса ар маҭәа ишәим-
хит, абџьар шьҭеимҵеит. Аҧсны иахь-
шәарҭаз акәакьқәа рҟны деиқәных, 
ирмаҭәа далыҷаауа  дубон. Уи аамҭа 
кьаҿла арра зыҟаҵара ду змоу стра-
тегк иаҳасабала дшьақәгылеит Сулҭан 
Сосналиев еиҧш иҟаз аруаа днары-
ваҟәыло хшыҩлеи, гәаҭалеи, ҵаулары-
леи деибыҭан, ихатә ҭыҧгьы ӷәӷәаӡа 
иааникылеит аҭоурыхаҿы.

Аибашьратә шәарҭарақәа еиҳа иа-
неиқәтәа, Аҧсны аҳәынҭқарра ҿыц 
аргылараҿгьы аӡәы ҳәа днагылеит 
Хәыхәыт Бганба. Еиуеиҧшым аусқәа 
инапы рылакын, аамҭаказ Аҟәа ақа-
лақь ахада дихаҭыҧуаҩын, аҳҭнықа-
лақь ахаҿы ҧшӡа азырхынҳәра иџьа-
баа адиҵон.

Аибашьра аҧхьатәи ашықәсқәа 
рыхьанҭара, аибашьра аамҭазтәи аџьа-
мыӷәа цәгьа, уи ашьҭахьтәи ахыҧсыра 
уҳәа ирыцыз ауадаҩра дуқәа иҧсҭаза-
ара дыркьаҿит ауаҩы лаша, апатриот 
цаҳә-цаҳә Хәыхәыт Бганба. Ихьӡ Ачада-
ра  амҩақәа руак иахуп, аха агәаанага-
ра сымоуп Хәыхәыт Бганба ихьӡ иҵегь 
еихаҳатәуп, иӡбахә нарҭбаан абжьа-
ратә школ арҵага шәҟәқәа ирынҵатәуп, 
дахьиз, дахьааӡаз Арасаӡыхь ибаҟа ар-
гылареи, ихьӡ Арасаӡыхьтәи амҩақәа 
руак ахҵареи азҵаарақәа ирзааҭгы-
латәуп ҳәа.

Екатерина Бебиа,
апрофесср, ажурналист

Аҧсадгьыл 
аҧа иаша
Зыхьӡ камшәо

 d «Шьашәы-Аҳахь Ду, абжьны-
ха! Зҳәа неиуа, зуы ылҵуа! Шаҟа 
хәыӡи шылеи еилоу аҟара  мши, 
насыԥи, гәабзиареи Шьашәы 
ишәиҭааит!»

«Ажьырныҳәа» аԥсуара иахәҭа-
куп. Кавказ ажәларқәа рыбжьара аԥ-
суаа реиԥш аӡәгьы иҳаракны иры-
маӡам. Ажәытәан Ажьира анцәахәы 
Шьашәы-Абыжьныха ҳәа ишьҭан. Уи 
иаанагоз аԥсуаа рыбжьныха рымч 

еидызкыло Шьашәы иоуп ҳәа акәын.
Ажәытәӡатәи аамҭақәа рзы аԥ-

суаа ашәарыцараҿы рхы зларых-
ьчашаз абџьар анрымамыз ыҟан, 
«ашьацҳәақәа» аныҟарҵоз аамҭа-
зы агыгшәыг ауаҩы дашьыр ҟалон. 
Убас зны аԥсыуак абнаҿы дшьабаны 
данцоз аамҭазы аӡәы дааиқәшәан, 
уи дихьчеит, ишьа ааникылеит, ир-
шәит. Насгьы идыррақәа ииҭеит 
«х-напык»  (аԥсынгьери, ажьаҳәа, 
арыҭәа) нацҵаны. Уи ибзоурала дҟа-
леит раԥхьатәи ажьи ҳәа еиҭарҳәоит 
аԥсуаа. Убри инаркны уи аиқәырхаҩ, 
акыр зымчыз Шьашәы ихьӡырҵе-
ит.  Шьашәы – «иршәу ашьа» ҳәа 
аанагоит. Шьашәы игәаҟаҵара азы 
ажьи ила аџьма ршьуа иалагеит 
шықәсык знык Ашықәс Ҿыц аухаз, 
уи «Ажьырныҳәа» ахьӡхеит. Иара 
шжәытәӡатәиу аанарԥшуеит Нарҭаа 
репосгьы Аинар-жьи ихаҿала, уи Са-
срыҟәа ахаҳә далхны даниӡрыжәуа, 
иара убасгьы уи иаҳәа злихуа Са-
срыҟәа изааигаз афырхы ала уҳәа 
убас егьырҭгьы. 

Ажьырныҳәа аԥсуаа рзы 
акыр зҵазкуа ныҳәоуп. Уи да-
су рыҩнаҭақәа рҿы иазгәарҭо-
ит ажәытәаахыс, рабдуцәа ишыд-
дырҵаз еиԥш, аха уи инаҷыданы 
жәлацыԥхьаӡа ирымоуп изықәныҟәо 
рхатәы кәама-ҵамарақәа. Ажьира 
аҩнаҭазы зегь реиҳа иԥшьоу ҭыԥуп. 
Ахыбра аҵаҟа еиԥшгьы ааигәа-сигәа 

ицқьазар ауп. Иҵасым ҳәа иԥхьаӡоуп 
ажьира ааигәа агәамҵра, мамзаргьы 
убжьы ҭыганы ацәажәара.

Аныҳәа азгәарҭоит ажьыр-
ныҳәамза  13 ауха. Ари аныҳәа-
раҿы аԥҟара хадақәа ируакуп аӡатә 
анагара. Изларҳәо ала, аԥшәма имч 
зықәхо ԥшь-шьапык зҵоу (ацә ма 
аӡыс) неигоит. Убас шықәсык абжьа-
ра ашьтәа ршьуеит, иааиуа ашықәс 
азы рбаӷьла иныҳәоит. Ашьтәа ир-
шьуа цқьазароуп, хәыц еиқәаҵәак 
аламкәа.  Ажьирахь ианнарго аҿы, 
ашьапы ӡәӡәаны, мпахьшьыцқьала 
ирбаны ауп ишнарго.  Иара убасгьы, 
аԥсуаа рҿы жәытә-натә аахыс ажьи-
раҳаԥшьа иҭарҭәо, изланыҳәо аҩе-
иқәаҵәа ауп. Аха даҽа ганкахьала 
аныҳәарҭаҿы аҳаԥшьа ззыҵамгьы 
ыҟоуп, дасу ишиду еиԥш.

Ажьырныҳәа ауха ажьирахь 
ишҭаацәоу инеиуеит. Уаҟа аныҳәаҩ 
арасамахә иалхны аҵәы агәи-
агәаҵәеи ахаҵаны иарма напала 
икны, иарӷьа напала иҵәца аҩы зҭоу 
ҩышьҭыхны: «Уа Анцәа илԥха ҳаҭ, 
Анцәа шәиныҳәааит. Абарҭ ачашәқәа 
рыҟаҵараз шаҟа ахәыӡи ашыӡи алоу 
аҟара, убри аҟара насыԥи гәабзи-
ареи Анцәа ишәиҭааит. Абри ацәа 
шаҟа хәыц ақәу аҟара мши, насыԥи, 
хаҳареи Шьашәы ишәиҭааит!» ҳәа 
дныҳәоит. Анаҩс дасу рыцԥхьаӡа 
ацәашьқәа кыдиҵоит.

Иара убасгьы зегь зҵазкуа акы 

Зегь зымчу 
ажәа

акәны иҟоуп Ажьырныҳәа аҩбатәи 
амш. Ажьырныҳәа адырҩаҽны, ша-
анӡа аԥшәма арасамахә хиҵәо-
ит,  анаҩс ашәшь надкыланы, сын-
тәатәи аҽаҩра иатәу аџьықәреи 
арыцқәа дныҳәа-ныԥхьо, аҭаацәа-
ра гылаанӡа аҩны иҩнаиԥсоит. 
Уи ашьҭахь урҭ аҩны аԥхьа џьара 
иавҵаиҵоит. Анаҩс агәашә аԥхьа 
аԥырӷы каиԥсоит. Уи иаанагоит 
ауаҩы агәар данынҭало ацәгьа-
ра игәы акыр ҭазар, мамзаргьы 
алаԥш агәараҭахь иаанашьҭуам 
ҳәа. Ишақәнагоу еиԥш зегь ҟазҵаз 
ашықәс изыманшәалахоит ҳәа 
ирыԥхьаӡоит. Ари ақьабз аҵакы 
даараӡа акыр аҵанакуеит. Ажьыр-
ныҳәа абшьҭра иатәу ахылҵшьҭра 
зегь еиднакылоит, изызҳауа аҿар 
атрадициақәа ирыднаԥхьалоит. 
Ажәакала, аҭаацәа излыҵыз рдац-
ԥашә рхамыршҭра, ргәеизыбылра 
аизырҳара ауп иаанаго.  

Аҿар еиҵагыло ҳрызҿлымҳазар 
ауп ҳабдуцәеи урҭ рабацәеи иаҳзе-
иқәдырхаз ҳҵасқәеи ҳқьабзқәеи. 
Иаҳдыруазар ауп абас еиԥш иԥшьоу 
аныҳәақәа ииашаны ишымҩаԥыр-
го, иаҵанакуа. Ԥхьаҟа иаҳгалароуп, 
еихаҳҳалароуп. Ажәытә уазхьамԥш-
кәа уаԥхьаҟа аԥеиԥш ашьақәыргы-
лара уадаҩуп рҳәоит, иҵабыргны, 
ҳҵасқәеи ҳқьабзқәеи реиқәырха-
реи рныҟәгареи роуп ҳара ҳхаҿра 
шьақәзырӷәӷәо!

Ҳхаҿра змырӡуа

Саида Ҳаразиа

«Ачерқьесқәа 
рхылҵшьҭра»

Аӡыргара

Адыгьеиа, Маиҟәаԥ ақалақь 
ареспубликатә милаҭтә музеи аҟ-
ны имҩаԥысит 85 шықәса раԥхьа, 
Париж иҭыжьыз, адыгақәа ретни-
катә ҭоурых азҵаарақәеи ахыр-
харҭақәеи жәпакы инарҵауланы иаа-
зырԥшуа «Ачерқьесқәа рхылҵшьҭра» 
ҳәа хьӡыс изауыз Аитек Намиток 
ишәҟәы аӡыргара. «Ари адыгаҭҵа-
араҿы ираԥхьатәиу академиатә 
ҭыжьымҭоуп ҳәа азгәарҭоит Ады-
гьеиатәи аҳәынҭқарратә универси-
тет аҵарауаа. Аҭыжьымҭа аатуеит 
уи зызку азҵаарақәа рлагалак аҳа-
сабала иаԥҵоу абиографиатә ста-
тиа неиҵых ала. Ашәҟәы иагәылоуп 
убасгьы, хыԥхьаӡара рацәала афото-
ҭыхымҭақәеи, уаҟа иаҳԥыло аҭо-
урыхтә материалқәа шьақәзырӷәӷәо 
ацҵақәеи.

Забдуцәа рхьышьҭра иазҿлымҳау 
дарбанызаалак изы акыр ихырҳа-
гоу ҭыжьымҭоуп «Ачерқьесқәа 
рхылҵшьҭра».

Ахра Анқәаб 

 d Едуард Ажьиба иааигәаны 
дыздыруаз, иҿцәажәахьаз, иц-
ныҟәахьаз насыҧ иман, рҳәоит 
иахьа уи  дызгәалашәо. Дахьыҟа-
заалакгьы Едуард даара аҧсуара 
бзиа ибон, егьныҟәигон. Аҧсуара 
аҵакы иара изы акыр иҭбаан, иҵа-
улан, иҧсҭазаараҿы сара саҧсуоуп 
аҳәара мацарала акәмызт ишеи-
ликаауаз. Аҧсадгьыл еиҧш, аҧхьа 
иргылон ахатәы бызшәа. 

Занааҭла алитература, аҟазара  
дшазааигәамызгьы, аҧсуа милаҭтә  
культура амаҵ азызуаз ааиҵашьы-
цыртә, еиламырсӡакәа аҧсышәала 
дцәажәон. Згәыблра имаз ихатәы быз-
шәа еиҳагьы амилаҭтә культура даза-
аигәанатәуан.  Едуард Ажьиба еили-
каауан зхатәы бызшәа змам амилаҭ 
шыбжьаӡуа, ишаныӡаауа, уи аиқәыр-
хара зылшаз рыхгьы шеиқәдырхо. 

Едуард Самарда-иҧа Ажьиба ди-
ит Гәдоуҭа араион Мгәыӡырхәа ақыҭан 
1954 ш. ианвар 12 рзы. Абжьаратә 
школ даналга аҵара иҵон Ростовтәи 
арадиотехникатә ҵараиурҭаҿы. Арра-
маҵура  дахысит Германиа. Иуалҧшьа 
нагӡаны даныхынҳә, аамҭала аус иуан 
Москватәи азауад  «Красный Проле-
тарий» аҟны.

1987 ш. рзы Едуард Ажьиба  дҭало-
ит  ҧыхьатәи СССР аҩнуҵҟатәи аусқәа 
Рминистрра амилициа Москватәи 
иреиҳау ашкол. Иҵара анхиркәша, 
аус иуан Москва ақалақь Октиабртәи 
араион аҩнуҵҟатәи аусқәа русбарҭа  
аҩбатәи аҟәша аҟны, нас диасуе-
ит ари араион  аҩнуҵҟатәи аусқәа 
русбарҭахь. Хаҭала ашьауҕаҭҵаа-
ра  аҟәшаҿы иусура аинтерес аҵа-
ны ибон, аҧышәагьы ирҳауан, иҵа-
ра иациҵарцгьы иӡбеит. 1987 ш. рзы 
СССР  аҩнуҵҟатәи аусқәа Рминистрра 
анапхгараҭара академиаҿы адиункту-
ра даанахәеит. Араҟа  еихьӡара бзиала 
зҵара назыгӡаз аҧсуа ҷкәын қәҿиа-
рала 1992 ш.  ианвар азы  адиссерта-
циа ахьихьчаз «Академиа Аҳаҭыртә 
дырга амедал» ианашьан. Аиуристтә 
ҭҵаарадыррақәа ркандидат ҳәа ахьӡ 
ихҵан. Академиа аҵарауаа гәыҧҩык 
излаиабжьаргаз  ала, иреиҳау  аҵара-
иурҭаҿы дааныжьын. 

Едуард Ажьиба аҵара ашҟа ихы 
анирха,  дышқәыҧшыз Аҧсны аа-
нижьит. Иҿара ашықәсқәа иҧсадгьыл 
анҭыҵ ихигон, иҧсҭазаара  зыдҳәа-
лахаз Москва ақалақь  ашҟа даниас 
нахыс, шьаҿа-шьаҿала ихықәкы ана-
гӡара амҩа данын, егьицааиуан. Акыр 
шықәса Урыстәылан инхоз Едуард  
иныҟәигоз аҧсуара акала ихьысҳам-
хеит. Уи дырҩызан  лымкаала Аҧсад-
гьыл бзиа избоз, згәы азыбылуаз, аҧ-
суара ныҟәызгоз. Москватәи аҧсуаа 
Едуард Ажьиба ихьӡ рдыруа иҟалеит 
иаҧшьгара бзиақәа рыла. Аҧсни аҧ-
суааи ирызку иарбанзаалак  еиқәшәа-
рак  дагны ҟалашьа амаӡамызт. Иусу-
ра иҽахаршәаланы  есқьынагьы уи 
азы аамҭа иҧшаауан. Гәыла-ҧсыла 
дыззыҟаз мап изацәкуамызт. Иҟаз-
шьеи, иуаҩышьеи, ихымҩаҧгашьеи  
рыла Москватәи аҧсуаа  рыбжьара 
ҳаҭыр иқәын.

Аҩнуҵҟатәи аусқәа Рминистрра 
аусзуҩы, ззанааҭ ала иазыҟаҵаз, 
аҧышәа змаз аӡәы ҳәа иуҧхьаӡа-
шаз идунеихәаҧшра аҳәаақәа ҭшәа-
мызт, изанааҭ  дшамадазгьы, иаа-
иҧмырҟьаӡакәа аҧсуа культура  
дазҿлымҳан, Аҧсны аҭоурых иазкыз, 
иара убас аҧсуа литературеи аҭо-
урыхи рахьтә уи  дызмыҧхьацыз ша-
махамзар иуҧыломызт. Литераторк  
иеиҧшҵәҟьа аҧсуа шәҟәқәа гәца-
реикуан. Аҧсныҟа данаауаз, ижәлар 

данрылагылаз, иҩызцәа-иқәлацәа 
анибоз,  данрыҿцәажәоз ихәыцра 
иалаз,  еснагь зыӡбахә имаз иҧсад-
гьыл  аҧеиҧш лаша, уи ахьыҧшымра 
аиура акәын. Аҧсны даҭааны Едуард 
ашәҟәыҭирҭақәа рҟны  дымнеикәа ҟа-
ломызт. Ҿыц иҭыҵхьаз аҧсуа шәҟәқәа 
аахәаны  игәыҵамӡо  аҩныҟа игон, 
нас – Москваҟа. Хҭацәыхак шааиоулак 
аҧсуа шәҟәык аашьҭихуан, абҕьы-
цқәа еихыршәшәо иблақәа рыхго 
иҿынеихон. 

Едуард иҩнаҭаҿы имҩахыҵхьаз 
аӡәырҩы ирҳәон, аҧсуа  шәҟәыҩҩык 
иҩнаҭаҿы  унеизшәа угәы иунаҭон 
ҳәа. Иҧсадгьыл  аҟны  дышнымхозгьы, 
атәым милаҭ иреиуаз  иразҟы дадим-
кылеит. Уи иҩнаҭаҿы аҧсуа бызшәа 
ҩныҩуазар иҭахын. 1982 ш. анҵәамҭаз 
динасыҧеит Аҧснытәи аҧсуа ҧҳәыз-
ба Изольда Лакоба. Аҧсуа чара рзыру-
ит Мгәыӡырхәа ақыҭан иаб иҩнаҭаҿы. 
Уи нахыс Изольда диарҕьажәҩаны ди-
вагылан. Хҩык  ахацәарҧар лыхшеит. 
Аҭаацәара ахада насыҧ ду иманы ихы 
иҧхьаӡон, хҩык ихшара – иара изы   
зегьы иреиҳау беиаран.

Едуард Ажьиба дызлагылаз  дхәы-
даны  дыршьомызт, ззанааҭ ибзианы 
издыруа ҳәа дрыҧхьаӡон, убри аҟ-
нытә Урыстәыла аҩнуҵҟатәи аусқәа 
Рминистрра ашҟа усура ииагара азҵа-
ара рыӡбахьан, диасраны дшыҟаз ауп 
Аҧсны Аџьынџьтәылатә еибашьра  
ишалагаз.

1992 шықәсатәи аҧхынразы Еду-
ард иҧшәма Изольдеи рхәыҷқәа 
ахҩык  рыцны Мгәыӡырхәа ақыҭан, 
иаб иџьынџь аҿы иҟан. Аиҳабӡа Ар-
сана 9 шықәса ихыҵуан, агәыбжьа-
нытә Алықьса - 5 шықәса, реиҵбы – 
Алеқсандр - 8 мзы. Едуард Ажьиба 
ихәыҷқәа реиҳабы Арсана ихьӡызҵаз 
иара иоуп. Алықьса  Гогәуа иажәа-
бжь «Аҽыхәа» афырхаҵа Арсана 
ихаҿсахьа даара игәаҧхозаарын,  
раҧхьатәи ахаҵарҧысгьы Арсана 
ихьӡиҵеит. Арсана иеиҵбы Алықь-
са ихьӡ акәзаргьы, зҩымҭақәа бзиа 
ибоз аҧсуа шәҟәыҩҩы Алықьса Го-
гәуа иаҳаҭыр аҟнытә ихьӡиҵеит. Ари 
ус шакәу шьақәлырҕәҕәоит Изольда.

Қырҭтәыла Аҳәынҭсовет ар Аҧс-
ны иақәлеит ҳәа аниаҳа, август 16 рзы 
Едуард иҧсадгьыл аҿы иуаажәлар  
днарылагылеит. Аҧсны  ашәарҭара ду 

ианҭагылаз аамҭазы, Едуард иеиҧш 
иҟаз ахацәа адунеи аҵыхәан инхоз-
аргьы, Аҧсныҟа, рыҧсадгьыл ахь еи-
хон. Ишәарҭоуп, сҭаацәа ма  иалызгап, 
Москваҟа исышьҭып ҳәа амалахазгьы 
игәы иҭаимыршәит. Агәра игон зыҧ-
садгьыл ахақәиҭразы иқәҧо ажәлар  
аиааира шырзыҧшыз. 

Азыҟаҵара бзиа змаз Едуард 
Ажьиба Аҧсны аконтрҧшыхәра 
аҟәша  еиҿикааит аҭыҧантәи аза-
нааҭдырҩцәа ицырхырааны. Аҧс-
ны  арбџьар-мчқәа аибашьраан 
имҩаҧыргоз  ажәыларақәа ре-
иҿкаараан Едуард напхгара ззиуаз 
аконтрҧшыхәра аҟәша иабзоураз 
рацәан.

Аполковник Ажьиба хаҭала 
илаҧш  рхызар  иҭахын  ажәыла-
рақәа рымҩаҧысшьа, убри аҟнытә 
лассы-лассы  ахырҕәҕәарҭақәа рҟ-
ны дубон, ажәыларақәа рымҩаҧга-
раан аҧсадгьыл ахьчаҩцәа рҧызацәа 
иабжьагажәа рыгирхомызт, идырреи 
иҧышәеи ихы иархәаны, есқьынагьы 
амҩа иаша иқәиҵон.

Аҧсадгьыл ахьчаҩцәа  афронтқәа 
зегьы рҟны есааира ақәылаҩцәа рым-
чқәа ҵыршәаауан. Аҟәа ахақәиҭтәазы 
аҩадахьала  ахәқәа зегьы  ҭарцәтәын. 
Зымҽхак ҭбааз аҵыхәтәантәи ажәы-
лара амҩаҧгара напы аркхаанӡа да-
ара ишәа-иза аплан  шьақәыргылан. 
Едуард,  занааҭдырҩык иаҳасабала,  
араҟагьы илагала ыҟан.

Аҟәа ахақәиҭтәразы ақалақь иа-
хагылоу ахәқәа рҟынтә ақәылаҩцәа 
рықәцара даара ауадаҩрақәа ацын. 
Аха, ега ус акәзаргьы, Ҳаҧсадгьыл ахь-
чаҩцәа  хьаҵуамызт, хәыҷы-хәыҷла 
рыҧсадгьыл ахы иақәиҭыртәуан. 

Аҧсны  Аџьынџьтәылатә еи-
башьраан аҧшыхәра  аҟәша аиҳабы 
ихаҭыҧуаҩс дыҟан  иахьа зыҧсҭа-
заара иалҵхьоу, Аҧсны ашәарҭадара  
амаҵзураҿы акыр шықәса аус зухьаз, 
Аҧсны зҽаҧсазтәыз  ачекист, «Ахьӡ-
Аҧша» аорден III аҩаӡара занашьаз 
Мақсим  Барганџьиа. Абар,  уи ҳа-
ниҿцәажәоз  иҳаиҳәахьаз:

«Едуард Ажьиба аҧшыхәреи 
аконтрҧшыхәреи рыҟәша анапх-
гаҩыс даныҟала  цхырааҩыс иоуз 
Владимир Базба ила адырра сиҭе-
ит ҳаибабар шиҭахыз ала. Усҟан са-
ра Гәдоуҭа сыҟан, аха Мрагыларатәи 

афронт ахь ацара хықәкыс  исыман. 
Едуарди сареи ҳанеиқәшәа, «аҧышәа 
умоуп, ари аус  удыруеит, аус еицаа-
ур сҭахуп», иҳәеит. Очамчыраҟа сца-
раны сшыҟаз иасҳәеит, аха ишидим-
кылаз гәасҭеит. Адырҩаҽны ҩаҧхьа  
ҳаиқәшәарц  сабжьигеит. Аҽныҵәҟьа  
Арбџьар Мчқәа ркомандаҟаҵаҩ хада 
иҟны днеизаарын, «ара даҭахызар, да-
анхааит»,  иҳәазаарын. Абасала, Еду-
ард ихаҭыҧуаҩс аусура  салагеит.

Едуард аҩнуҵҟатәи аусқәа рси-
стема ибзианы идыруан, аҭагылаза-
ашьа иаарццакны анапаҿы аагашьа  
дақәшәон, ииашангьы  ахәшьара  
аҭара илшон. Аҧсны арратә совет 
аилазаараҿы дыҟан. Иаахтны игәаа-
нагара иҳәон,  ажәалагалақәа маҷым-
кәа иҟаиҵон ажәыларатә планқәа 
рышьақәырҕәҕәараан. Аҭагылазаашьа 
идыруан. Акрызҵазкуа аинформациа 
иаша, афронтқәа рҟнытә еиҧш, аҕа 
инапаҿы иҟаз  аҭыҧқәа рахьтәгьы 
иоуан. Агентура иман, Аҟәантә аин-
формациа  есымша иоуан уҳәар ауеит. 

Едуард ҟазшьала дуаҩ қьиан, 
дразын, аха дагьыџьбаран, ихьамҵу-
аз хаҵан, агәаҕьра илан.  Иусу-
раҿы, шамахаӡак агха иоуамызт. 
Идырреи иҧышәеи хәарҭара ры-
лан. Аҧшыхәҩы хада аибашьра ахь-
цо раҧхьатәи ацәаҳәаҿы инеира 
ахәҭаӡам ҳәа ишьоуп. Уи иара даара 
ибзианы ишидыруазгьы, аибашьцәа  
ирыгу-ирыбзоу, иахьынӡазыҟаҵоу лас-
сы-лассы аҭыҧанқәа рҟны днеины еи-
ликаауан, иблала ибон. Аибашьраан  
ажәыларақәа рымаӡақәа зегьы зды-
руаз ауаҩы, Цугуровка анапахьы аа-
гаразы  ҳаибашьцәа ииунтәи ржәы-
лара аанырымкылар анаму, ихьаҵуа 
ианалага, аҭагылазаашьа аилкааразы, 
насгьы ҧхьаҟа ацара мҩак  азыҧша-
ашьас иамаз  еилиргарц дымцар иму-
ит. Иҧсадгьыл абзиабара  амч еиҳа-
хеит – еиҳа ахаҵара анаҭахыз аамҭаз 
иахьаарҧштәыз аҭыҧаҿ дыҟан. Иара 
иеиҧш иҟаз ирхьыҧшыр акәын, ҳа-
ибашьцәа ргәы  шьҭыхтәын, ҧхьаҟа 
ацара ада даҽа мҩак  шыҟамыз деи-
лыркаатәын. Абарҭқәа зегьы, хымҧа-
да, еидихәыцлеит Едуард Цугуровкаҟа 
амҩа данықәлоз, уаҟа хаҵаҵасгьы 
дҭахеит».

Мгәыӡырхәа ақыҭан 1980 ш. рзы  
зыҧсҭазаара иалҵыз Самарда Ажьи-
ба игәы рҭынчны инарцә мҩа дықәле-
ит, ишьҭахьҟа иаанижьит аҭаацәара  
ду. Самардеи иҧшәмаҧҳәыси 7-ҩык 
ахшара рааӡеит: ҧшьҩык аҧацәеи 
хҩык  аҧҳацәеи.

Ажьиаа рашҭаҿы аҭаацәара ахада  
Самарда, ахшара реиҳабӡа Сафарбеи 
рдунеи рыҧсаххьан, аха еизынхаз  
уреигәырҕьартә иҟан. 1993 ш. ииуль 
5 рзы Аҧсадгьыл ахақәиҭтәраан иҭа-
хаз Едуард зегьы ргәы ҿикааит, рхы- 
ргәы далсит, ааха дуны илзыҟалеит 
ан-абырг Алеқсандра Ҳабраҟә-иҧҳа 
Ҷанба. Акзаҵәык – лгәы лырҕәҕәон 
Аҧсадгьыл ахьчаҩ, гәадурас илымаз 
лыҷкәын баша дахьҭамхаз. 

Ауацәа-аҭахцәа реиҧш, Едуард 
ибзианы дыздыруаз Москватәи аҧсу-
аа аӡәырҩы даараӡа ргәы иалсит иа-
амҭамкәа ижәлар дахьрыҧхаз. Уи изк-
ны усҟан акьыҧхьи ателехәаҧшреи 
рҟны ахьаа зцыз ргәалашәарақәа 
рыла иқәгылеит:  Тарас Шамба, Геор-
ги Ҟолбаиа (Ҟалҕьы), Денис Чачхалиа 
уҳәа егьырҭгьы. 

Едуард Ажьиба ҟазшьала дгәы-
блҩын, гәаҭала даартын, иаҭаххозар 
иҧсадгьыл ихы шақәиҵоз мҩашьа-
уа дыҟан. Аҧсадгьыл зегьы иреиҳа-
ны дахәаҧшуан. Аибашьра иразҟы 
аркьаҿит, аха дзыхӡыӡаауаз Аҧсад-
гьыл еиқәырхоуп иахьа.

Қәрала  зуаҩыбжара аҟынӡа им-
неицыз, аха акыр  зылзыршахьаз, 
Аҧсни аҧсуареи рзы зааҧсарақәа 
шьардаз, ианаҭаххагьы зыҧсадгьыл 
зхы ақәызҵаз  Едуард Ажьиба Аҧс-
ны аразҟы лаша азызчаҧоз дреи-
уан. Иҩызцәеи иареи рҿырҧша-
ла еиҵагыло абиҧарақәа рааӡара 
иахьагьы, уажәынахысгьы уалҧшьа-
ны иҳадзаауеит. Хашҭра рықәымзаа-
ит ҳтәыла ахьыҧшымра зыҧсы ахҭ-
нызҵаз Аҧсны Афырхаҵа Едуард 
Ажьиба иҩызцәа аҵеицәа хьӡырҳәа-
гақәа.

Едуард  Ажьиба 
диижьҭеи 70 ш. ҵит
Еиҳа ахаҵара анаҭахыз…

Вахтанг Аҧҳазоу 

Ҳакзаара мчы 
ҕәҕәоуп

Ихьшәаны акәзаргьы...

 d 1992-1993 шықәсқәа  рзтәи  
ҳџьынџьтәылатә еибашьра иш-
налагаз еиҧш, хатәгәаҧхара-
ла иҳацхраарц иааз рфырхаҵа-
ра ҳажәлар ргәалашәараҿы 
наунагӡа иаанхоит. Аҧс-
ни уи иқәынхоз ажәларқәеи 
ашәарҭара бааҧсы ҳанҭагы-
лаз зхы-зыҧсы иамеигӡакәа, 
акаҵәарақәа ирхыҵны иҳа-
вагылаз рхыҧхьаӡара наӡон 
хнызқьҩык рҟнынӡа, урҭ рахьтә 
260-ҩык инареиҳаны ҳаҧсад-
гьыл ахақәиҭтәра рхы ақәырҵе-
ит. Шьак еицалҵыз Нхыҵ-Кав-
казтәи ҳаешьаратә жәларқәа 
рхаҭарнакцәа рыдгылара, 
ргәашьамх арҵаруан, ргәамч 
ҩбанатәуан, аиааира инагӡаны 
агәра днаргон ҳҵеицәа. 

Иахьатәи аҭынч ҧсҭазаараҿы 
акәзар, хатәгәаҧхарала иҳацеи-
башьуаз Аҧсны иахәҭакны рхы 
рыҧхьаӡоит, аҳәынҭқарра аҿи-
араҿы иҳавагылоуп жәпаџьара. 
Аҧсны Аҳәынҭқарра анапхгарагьы 
ирылшо ҟарҵоит иҭахаз рыхьӡ 
анаӡаӡатәразы. Ирыцхраауеит еи-
башьуаз рҭаацәа, иҭахаз рыхша-
ра. Афырхацәа рыхьӡқәа рхырҵо-
ит амҩадуқәа, абжьаратә школқәа 
рҟны аклассқәа, аӡәырҩы ирыхҵо-
уп аҳаҭыртә хьыӡқәа, иранашьоуп 
аҳәынҭқарратә ҳамҭақәа.

Убас, иаҳхысыз ашықәс ахыр-
кәшамҭазы, ҳиааира 30 шықәсеи 
азхаҵара 15 шықәсеи рхыҵра 
ахьӡала Аҧсны Ахада  Иусҧҟақәа 
инарықәыршәаны, хатәгәаҧхара-
ла иҳацеибашьуаз рызҵаарақәа 
рзы атәыла Ахада иабжьгаҩ Рисмаг 
Аџьынџьали аҳҭны-қалақь ахада 
ихаҭыҧуаҩ Автандил Сурманиӡеи 
рҭааит Адыгьеиеи Ҟабарда-Бал-
кариеи.

Маиҟәаҧ ақалақь, Т.Кера-
шев ихьӡ зху агуманитартә ҭҵа-
арақәа ареспубликатә институт 
ахыбраҟны, Адыгьеиа амилаҭқәеи, 
аџьынџьуаа аҽрымадареи, амас-
сатә-информациатә хархәагақәеи 
русқәа рзы Аҳәынҭеилакы ахан-
тәаҩы, Аҧсны аибашьра ашьҭахь-
тәи аиҭашьақәыргылараҿы зџьабаа 
рацәоу Аскер Шхалахов иалахәра-
ла имҩаҧысит, 1992-1993 ш.ш. рзы 
Аҧсны  аибашьра аветеранцәа 
уажәраанӡа иазгәаҭамыз, «зынӡа 
аасҭа ихьшәаны акәзаргьы» ҳәа 
шырҳәо еиҧш, аҳәынҭқарратә 
ҳамҭақәа ранашьара.

Рисмаг Аџьынџьал иқәгылараҿы 
иазгәеиҭеит Аҧсны Ахада Иусҧҟа-
ла ишранашьоу: 13-ҩык – «Леон 
иорден»; аӡәы – «Агәымшәара-
зы» амедал; 90-ҩык «Аиааиразы» 
амедал.

Агәеизыбылреи аҧхарреи зцыз 
ари аиҧылара хыркәшо, Аҧсны 
ахаҭарнакцәа рымҩа хан Наль-
чикҟа.

Араҟагьы, В.Вороков ихьӡ зху 
Ҟабарда-Балкариатәи акульту-
ра Афонд ахыбраҟны, акульту-
ратә центр «Абхазия» анапхгаҩы 
Инга Қацәба-Гәачапшаваи, ауа-
ажәларратә еиҿкаара «1992-1993 
ш.ш. Аҧсны жәлар рџьынџьтәы-
латә еибашьра аветеранцәа» ахан-
тәаҩы Тимур Шорданови  рыдгы-
ларала аҳәынҭқарратә ҳамҭақәа 
ранашьан аӡәырҩы иахьа зыуа-
ажәлар ирылагылоу  реиҧш, ари 
амш злахьынҵамхаз рҭаацәеи рых-
шареи.

Уаҳа аибашьра амбааит 
ҳажәҩан, Нхыҵи Аахыҵи ирықәб-
зазо, шьак еицахылҵыз ажәларқәа 
ибзиоу аҵыхәала ҳаиҭанеиааира 
ҧкымзааит ахааназы!

А.Амзацба

 d Иҟам ԥсыуак ишҭа аԥацха зҭагы-
ламыз. Уи ахәышҭаара еиқәырха-
ны измоу, аҭаацәа зегьы ҭыԥк аҿы 
еизызго ҩын дуун. Идуун шәагаала 
акәымкәа, идуун уи иамаз ҵакыла. 
Аԥсуа ԥацха иузаҟәымҭхо иадҳәа-
лоуп ахәышҭаара, амца. Иара ашә 
анаауртлакгьы улаԥш зықәшәогьы 
иароуп. Ахәышҭаара - ныха ԥшьак 
иаҩызоуп, ҳаҭырла иазныҟәон 
ажәытәан, ус иҟоуп иахьагьы.  

Алхас Ҵәыџь ҩажәи жәаха шықәса 
ихыҵуеит. Урҭ рахьынтә аашықәса иара 
ихатә ус дахагылоуп, амҿлыхқәа ҟаиҵо-
ит, аҩнымаҭәа уҳәа, аха зегь реиҳа игәа-
нала ицааиуа аԥацхақәа рыргылароуп. 

Алхас Ҷлоу ашкол даналга ашьҭахь, 
Аҟәа аколлеџь дҭалоит, атуризм агана-
хьала азанааҭ алихуеит, аха уи иҽазыим-
кит. Иаб иашьа Рауль Ҵәыџь дидгыланы 
аԥацхақәа рыҟаҵара далагеит, ԥшьбаҟа 
шықәса аус еицыруан, анаҩс Алхас иха-
ла ауасҭарҭа ааиртит. Иахьа Баӷмаран 
дахьыҟоу х-ҩык аус еицыруеит. «Аиҳа-
бы ишысирбаз еиԥш ауп аԥацхақәа 
шыҟасҵо. Аԥацха аргылараҿы ихадоу 
аԥҟарақәа еилаҳгаӡом, аха уҟазара аа-
урԥшыр ахьалшо ахәҭақәа рҿы схатә 
знеишьа сымоуп»,–иазгәеиҭоит иара.

Аԥацха ахьаҵла иалырхуеит, аха 
ахыб ахь ирышьҭуеит аԥса. Аус ахы рку-
еит амҿы еилыхра ала. Аӷәқәа изныкым-
кәа ауасҭагала ирцәуеит. Аԥацха аҿахьы 
ицо амҿы хазуп, ашьҭахь ирышьҭуа ха-
зуп. Ашышразы иаҭаху аҷынҵла аархәо-
ит ҿаҳәарала анхацәа рҿы. Иара уигьы 
еилырхуеит. Ахәажә ҷын акәзар, уи 
ахырхуеит. «Ҳтәаны ҳәызбала зегьы 
амаҳхуеит, ус иҟазымҵо дубап, аха иаҳа 
иԥшӡахоит. Ишамоу иҟауҵар, нас иа-
мышәшәо иалагоит», - иҳәоит Алхас. 

Арԥыс аҷын ааигоит Џьгьарда, Ӷәа-
да уҳәа еиуеиԥшым ақыҭақәа рҟынтә.   

«Аҷын ылызхуа еиҳарак аџьмақәа 
зааӡо роуп. Иасны исазҵаауеит иуҭаху-
ма ҳәа. Ианԥырҟо ԥхынҷкәынмзазоуп. 
Аӡын иаахәаны ишьҭасҵоит, аԥхын исы-
мазарцаз. Аҷын шықәсык иҩароуп, еиҵоу 
аԥацха иасҭом, избанзар ишаӡоу иҟа-
уҵар, ианҩалак акылҵәарсҭақәа духоит, 
усҟан иԥшӡахаӡом. Аусураҿы иҩоу уар-
гәаҟуеит, аха унапкымҭа угәы иахәартә 
еиԥш иҟауҵароуп», - иҳәоит Алхас.   

Иара аԥацха шеибгоу иҟазарҭаҿы 
еибиҭоит, ианымазеихалак, иааимыхны 
аԥшәма иахь игоит. Уаҟа мчыбжьык ала 
иус хиркәшоит. Еиҳарак аԥацхақәа рҭа-
хуп ақыҭақәа рҿы, иазҵаауеит ақалақь 
аҿы инхо ауааԥсырагьы, иахьдыргыло 
аҭыԥ рымазар. Иҟоуп акрыфарҭақәа рз-
гьы изҭаху. Шықәсык ианреиҵоу - ҩба, 
хԥа ҟарҵоит, иҟоуп хәба, фба андыргыло. 

«Аусутә ҳамоуп, аҩназы ак аҟаҵара 
ахьӡара уадаҩуп, уигьы ансаҽԥнырҳәо-
гьы ыҟоуп сҭаацәа», - иҳәоит дыччо 
Алхас. Иара иажәақәа рыла, аԥацха 
зыҩнаҭақәа рҿы изыргыларц зҭаху 
маҷым, Аԥсны ахы-аҵыхәантә ирыдҵа-
алоит, иҟоуп ҳамҭа дуны ирырҭарцаз аӡә 
ихьӡала иандыргылогьы. 

Иҳәатәуп, аԥацха – аԥсуаа 
ижәытәӡатәиу рынхарҭахь ишаҵана-
куа. Ԥшьганк зманы ицәырҵыз аргыла-
рақәа иреиуоуп, даҽакала амасар-ҭӡы 
ҳәа иашьҭоуп. 

Аханатә аԥсуаа идыргылоз игьежьу 
аформа змаз анхарҭақәа рышьҭахь, 
ԥшьганк зманы иааиз анхарҭа - аԥацха, 
аларҵәара бзиа аман, еиҳарак идыр-
гылозгьы уи акәын. Иван Аџьынџьал 
ишәҟәы «Этнография абхазов» аҿы иб-
зианы иаарԥшуп уи шыҟарҵоз. Аԥацха 
ахәажә иалырхуан. Ишышны иҟаз 
аҭыӡқәа, еиҟараны ԥшьганкны ишьҭаз, 
хәыҷык иҟьаҟьаз ақыдқәа ирықәдыргы-
лон. Ашьаҭа ахаҳәқәа рыла идырӷәӷәон, 
имбаарцаз. Аԥацха аханатә иаман иа-
арту абарҵа, ҩба ма ԥшь-шьаҟак рыла 
изкыз. Аԥацха ҩ-шәык ҿан - аԥхьатәи, 
иааиуаз асасцәа рзы, ашьҭахьтәи – 
аԥшәмацәа амҿы уҳәа абзазараҿы 
ихәарҭаз амаругақәа злаҩнаргалоз. 
Ашәқәа ҟарҵон аӷәқәа еидыԥсаланы, 
урҭ еибадыркуан еиҳа имаҷыз ӷәыла. 
Аԥацха шьақәгылан уадак ала, аха нас 
иадҟарҵало иалагеит аҿаԥара. Уи агәҭа-
ны иҟан ахәышҭаара, аҵак ду аман аԥсу-
аа рҿы жәытә-натә аахыс. Ахәышҭаара 
иахакнаҳан архнышьна. Уи азааигәа-
ра идыргылон арымӡқәа. Аԥацхаҿоуп 
аҭаацәа зегьы раамҭа ахьырхыргоз, уа 
асасцәа рыдыркылон, акрырфон, рыԥ-
сы ршьон. Аԥацха, аҩн ду ҳәа иашьҭан, 
уи асахьеи аҵаки ибзианы иаарԥшуп 

Баграт Шьынқәба ироман «Ахаҳә еиҩ-
са» аҿы. 

Иахьа аԥсуаа ахаҳәчаԥа иалху ан-
харҭақәа шрымоугьы, аԥацха ҳаҭыр-
ла иазнеиуеит. Аԥсуа ижәытәи-иҿатәи 
еидызҳәало акәны иаанхоит. Аргыла-
раҿы азнеишьақәа рҽырыԥсахзаргьы, 
ихадоу, ишышу асахьа шамац иаанхоит. 
Алхас аԥацха аргылараҿы уи ауп еиҳа-
ракгьы бзиа иибо. 

Ԥацхак мызкы ахы-аҵыхәала иҟа-
иҵар илшоит Алхас. Еснагь амаҭәахә 
изышьҭоуп. Игәалашәоит, зны ҳамҭаны 
аԥацха иргылар акәхеит жәохә мшы 
рыла. «Уахынлагьы ҳацәамызт, убри 
ҳаҿын», -иҳәоит Алхас дԥышәшәарччо. 

«Сусумҭақәа зегьы еилых рымамкәа 
бзиа избоит. Дара зегьы еиԥшым, доусы 
иара ишиҭаху еиԥш сазнеиуеит. Иҟоуп 
сыгәра зго, сара сгьама иацныҟәо, уара 
ишубо еиԥш иҟаҵа ҳәа сазҳәо. Усҟан 
ахақәиҭра сымоуп. Абарҵа аҟаҵараҿы 
амҿы ишысҭаху исцәуеит. Ажәытәан 
иҳамоу амаругақәа рхы иадырхәартә 
еиԥш алшара рымамызт, уажәы иаауҭаху 
ҟауҵар улшоит. Аԥацхақәа анҵыра бзиа 
рымазарцаз, аҵла ахьчараҿы ихәарҭоу 
зегьы ахьаҳшьуеит», - иҳәоит иара. 

Алхас иҩызцәеи иареи идыргы-
лахьоу аԥацхақәа Аԥсны анҭыҵгьы 
ицахьеит, акы Шәача иҟоуп, егьи – 
Краснодар. «Ари аус аҿы ицәгьоу ак-
гьы ыҟаӡам, агәаԥхара умазар, иуҵоит», 
- иҳәоит Алхас. 

Алхас дызҿу иус даара бзиа ибо-
ит, аҩныҟа данцалогьы иусурахь ихо-
ит. «Акыраамҭа амҿы афҩы ада ис-
зычҳаӡом, сҭынчӡам», - иҳәоит иара. 

Алхас Ҵәыџь иԥсҭазаараҿы иус 
иԥшааит ҳәа иԥхьаӡоит, уи игәы ахшәап 
ҳәа дыҟам. Амҿлых аҟаҵара, ауасҭара 
ада ихы ибом. 

Аԥацха аргылашьа 
иазкны

Альбина Жьиба 

Аԥсуа ихәышҭаара 
змырӡуа

 d Леон иорден занашьоу 
Едуард  Бебиа ихьӡ зху 
Аҳәынҭқарратә акәашаратә 
ансамбль «Шьараҭын» аҟны 
иаҧҵоу ахәыҷтәы хореогра-
фиатә студиа «Иааирума» 
еиҿкаауижьҭеи 25  шықәса 
инарзынаҧшуа иҵуеит. Уи 
еиҿыркааит изаамҭаным-
кәан зыҧсҭазаара иалҵыз 
Аҧсны жәлар рартист Вах-
танг Возбеи, иахьа еиҵагы-
ло абиҧара ҿа рҟазара ӡы-
рызго Аҧсны зҽаҧсазтәыз 
артист, ахәыҷтәы хореогра-
фиатә студиа анапхгаҩы, 
абалетмеистер хада  Анжела 
Дбари.

Ахәыҷтәы хореографиатә 
студиа «Иааирума» еиднакы-
лоит 200- ҩык инарзынаҧшуа 
ахәыҷқәа, урҭ 6-гәыҧкны ишо-
уп: 5 шықәса зхыҵуа инадырк-
ны, 17 шықәса зхыҵуа рҟынӡа. 
Акәашацәа хәыҷқәа еихшо-
уп қәрала мацара акәымкәан 
еихьӡаралагьы, баҩхатәра-
лагьы зхы бзианы иаазырҧшуа 
рыла.

«Иааирума» еицырдыруе-
ит Аҧснеиҧш, уи анҭыҵгьы, 
рҟазарала изныкымкәан Аҧс-
ны ахьыӡ ҭыргахьеит, иӡырыр-
гахьеит. 

Ҳазҭалаз Ашықәс  Ҿыц 
аламҭалазы, ианвар 13-14 рзы 
Москва ақалақь аҟны имҩаҧы-

суаз Жәларбжьаратәи афести-
валь «Лидеры России» афинал 
хада аҟны ари аколлекетив аҧ-
сахеит иреиҳау аҧхьахә «Гран-
при».

 «Иааирума» Аҧсныҟа 
ишыхынҳәыз еиҧш, ари афе-
стиваль ахь рцара шеиҿкааха-
зи ишымҩаҧысызи реилкаа-
разы ҳаҽлымаҳдеит ахәыҷтәы 
хореографиатә студиа «Иааи-
рума» асахьаркыратә напхгаҩы 
Анжела Дбар. Уи ҳаиҿцәажәара 
хацыркуа иазгәалҭеит ҩынтә-
ны  ишалахәхаз напхгара зылҭо 
аколлектив.

«Иҳаҩсыз ашықәс азы 
Жәларбжьаратәи афести-
валь – «Лидеры России» иа-
лахәын аиҳабыратә гәыҧ: 

12 шықәса зхыҵуа инадырк-
ны 16 шықәса зхыҵуа рҟынӡа 
зықәра аҵанакуаз. Ҵыҧхгьы, 
ҳколлектив иреиҳау аҧхьахә 
«Гран- при» ранашьахеит. Аха, 
усҟан 50 коллектив ракәын 
иалахәыз. Сынтәа уи аҩаӡара 
еиҳа иҳаракын, даара хаҭаб-
зиарала еиҿкаан, иалахәыз 
арҿиаратәи аҟазаратәи коллек-
тивқәагьы рхыҧхьаӡара наӡон 
100 рҟынӡа. Жанр рацәала, еиу-
еиҧшым ҟазара хкыла еиҿкааз 
«Лидеры России» афинал хада 
аҟны еиуеиҧшымыз аномина-
циақәа рацәаны иаҧҵан.

Хаҭала, 36-ҩык акәашацәа 
қәыҧшцәа еидызкыло, 5 шықә-
са зхыҵуа инадыркны, 12 
шықәса зхыҵуа рҟынӡа зхыҵуа, 
абжьаратә гәыҧ иаҵанакуа 
«Иааирума» акәашацәа ихадаз 
аноминациа «Лидеры России»  
аҟны иранашьахеит иреиҳау 
аҧхьахә «Гран-при, иара убас, 
уи инаҷыданы актәи аҭыҧқәа 
хҧа ирыҧсахеит», – лҳәеит уи.

Хаҭала, акәашацәа қәыҧш-
цәа разыҟаҵараҿы лҟазареи 
лџьабааи рыхә ҳаракны ишьа-
ны, Тургенев иорден ланаршье-
ит Аҧсны зҽаҧсазтәыз артист, 
ахәыҷтәы хореографиатә сту-
диа «Иааирума» асахьаркы-
ратә напхгаҩы Анжела Дбар.

Ҩ ы м ш  и м ҩ а ҧ ы су а з , 
зымҽхак ҭбааз Жәларбжьа-
ратәи афестиваль «Лидеры Рос-
сии» ихадоу афинал аҟны Аҧс-
нытәи акәашацәа қәыҧшцәа 
инарыгӡеит х-номерк: «Аҧсуа 
кәашара», «Ҳџьынџьуаа рыкәа-
шара», «Абазаа рыкәашара».

Акәашацәа қәыҧшцәа афе-

стиваль аҟны ралахәхареи ира-
нашьахаз аҧхьахәи инарҷы-
дангьы, Урыстәыла аҳҭнықалақь 
аҟны рыҟазаара аамҭазы, хаҭа-
ла, аныҳәа аламҭалазы ирбаз- 
ираҳаз ҳәаа амам. Ихынҳәит 
ари ахҭыс ргәы иҭымҵәо агәа-
лаҟазаара бзиа рыманы.

 Аиашазы, Аԥсны абираҟ 
ҳаракны ишьҭыхны, ҳажәлар 
ркультура, рҟазара егьырҭ ами-
лаҭқәа идзырбо, иӡырызго, иры-
лазырҵәо абиҧара ҿа ахье-
иҵагыло акырӡа аанагоит, уи 
аҧеиҧш бзиа иазҳәоуп.

Ахаҵгылареи, ахылаҧшреи, 
агәцаракреи рыгымхар уаҵәтәи 
ҳҧеиҧш знапы иану абиҧара 
ҿа иаԥсаны рыԥсадгьыл ахьӡ-
аԥша иаздырҳалоит.

Москватәи асценаҿы

«Иааирума» – қәҿиарала 
ихынҳәит

Алиса Гәажә-ҧҳа

Ишдыру еиҧш, Аҧснытәи 
Аҳәынҭқарратә аҿар ртеатр изныкым-
кәа-иҩынтәымкәа рықәгыларақәа ры-
ла ахәаҧшцәа дыршанхахьеит. Урҭ 
рспектакльқәа рызкуп: абзиабара, 
аиҩызара, аибашьра уҳәа. 

 Абжьааҧны еиҧш, ҳазҭалаз 
ашықәс аламҭалазгьы, Аҧснытәи 
Аҳәынҭқарратә аҿар ртеатр Александр 
Вампилов ипиеса иалхны  акомедиа 
«Аҧеиҳаб» ахәаҧшцәа ирызнархио-

ит. Уи аус адуларазы Урыстәылантәи 
дааҧхьан арежиссиор Наталиа Нико-
лаева. Аҧснытәи Аҳәынҭқарратә аҿар 
ртеатр аиҳабы, Аахыҵ - Уаҧстәыла 
зҽаҧсазтәыз артист Аслан Еныкь из-
лаиҳәаз ала, лара хынтәуп Аҧсныҟа 
даарыҧхьоижьҭеи. Раԥхьаӡа данаа-
рыҧхьаз ахәаҧшцәа идырбан  «Ам-
бжьах лыбжьара» – Шекспир иҩымҭа, 
аҩбатәи аан «Аҳәынҭқар ҟьантаз» – 
Шварц иҩымҭа, ахҧатәи – аҵыхәтәан 
аус здыруло «Аҧеиҳаб». Иазгәаҭатәуп 
Александр Вампилов – адунеи аҿы 
еицырдыруа  аклассик, адраматург 
ҳәа дшырыҧхьаӡо. Убри инамада-
ны,  аус здыруло акомедиагьы аҩаӡа-
ра ҳаракхоит.

«Аҧеиҳаб» аҿы ихәмаруеит 9-ҩык 
актиорцәа: Сарафанов ироль наигӡо-

ит Аҧсны зҽаҧсазтәыз артист Аслан 
Анқәаб, Бусыгин – Ахра Кәарҷиа, Силь-
ва – Вадим Абыхәба, Кудимов – Мдар 
Сақаниа, Нина – Есма Шуген, Макар-
скаиа – Диана Абыхәба, Васенка – Ле-
он Барчан, агәылацәа – Дмитри Гәниа, 
Ҳаџьараҭ Џьопуа. 

Иара убас иазгәаҭатәуп арольқәа 
назыгӡо рыдагьы аџьабаа ду шадыр-
бало: аиҭагара – Г. Аламиа, арежис-
сиор - ақәыргылаҩ – Н. Николаева, 
асценаҿ ашәҵатәқәа –Н. Николаева, 
асахьаҭыхҩ-анагӡаҩ – Г. Дочиа, лаша-
рала асахьаҭыхҩ – М. Манџьгалаӡе, 
С. Ҧачлиа, абжьы арежиссиор – Д. 
Шьоуа.

Апремиера ҿыц «Аҧеиҳаб» 
ахәаҧшцәа идырбахоит ианвар 23-
24 рзы

«Аҧеиҳаб»

Апремиера ҿыц

Стелла Сақаниа


